
	ТАЙЗ ЭРГЭЖ БАЙНА

	 

	“УЛСЫН ХЭВЛЭЛИЙН ГАЗАР” 1983 онд Улаанбаатар хотноо эрхлэн хэвлүүлсэн “Тавын даваа” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАЙЗ ЭРГЭЖ БАЙНА

	 

	
НЭГ

	 

	— Нэ-гээ! Хоё-роо! Гур-ваа! гэж дуу нийлүүлэн хашхир ч хүч нэгтгэн түлхсэн боловч усан намагт дугуй нь далд ортлоо шигдэж суусан тэрэг хэд хаазлаад чимээгүй болов. Хэдхэн хурмын дараа ахиад л:

	— Нээг! Хооёр! Гуурав! гэх уухай, хүйтэн агаарыг зүсэн алсаллаа. Заяаг жолооны ард суулгаад Жамц жолооч хоёр байдаг хүчээрээ түрсэн авч хөнгөн тэрэг шавар ус үсчүүлэн хэд дэвхцээд урагшаа төө сөөм ч ахисангүй ээ.

	— Улам л шигдэх нь шив! гэж өгүүлснээ Заяа тэрэгний хаалтыг нээж шавар шавхайг алгасан хол зайд үсэрч буулаа. Жолооч, чулуу хормойлохоор одов. Энэ бүхэн сарны гэрэлд тодын тод харагдах аж. Үүл нүүдэллэх тэнгэрийн уужимд төгрөг саран алгуурхан аялж байв. Сарны саруулд эргэн тойрон хөлийн дороос алслан нүд алдам уужран цэлийнэ. Энэхүү цайдам цагаан талд, торойх ганц «ГАЗ—69», түүний дэргэдүүр бөртөлзөх гурван хүнээс өөр нүдэнд өртөх бараа даанч алга.

	— Та нарыг их яаруу гэхлээр л газар товчлох санаатай яваад энэ гайтай намагт суучихлаа. Дөтийг харж дөрөв хонох гэгчийн үлгэр боллоо доо гэж жолооч үглэв.

	— Мөн ч зэвэргэн байна шүү. Заяа даарсан бол тэрэгний бүхээгт ор гэж Жамц хэлэв.

	— Энэ жил манай нутагт нэг л дулаарч базаахгүй байгаа юм. Машиндаа ор ор! Би халаалга тавьж өгье гэж жолооч өгүүллээ.

	— Бид ч хөдөө гадаа бригадаар явахад ийм учралтай олон л тохиолддог юм аа. Би ажрахгүй ээ, зүгээр зүгээр! гэж Заяаг хэлэхэд жолооч өлгөн авч:

	— Мартсанаас соёлын ордныхон хэзээ үүгээр дахиж ирэх вэ? гэж асуув.

	— Лав л намраас нааш ирж амжихгүй болов уу. Одоо ч урлагийн өдрүүд Улаанбаатарт хийнэ гээд манайхан ид бужигнаж л байна. Танай нэг адуучныг шалгахаар тэр холоос ямар сайндаа л буухиачилж явах вэ дээ гэв. Жолооч залгаж:

	— Танайхныг хавар ирэхэд би үзэж чадаагүй л дээ. Манай суманд даанч цөөн, хоёрхон л хоносон гэж гомдол мэдүүлэнгүй хэлэхэд Заяа:

	— Хоёроос олон хонохлоор үзэх хүний тоо цөөрдөг юм. Тэгэхлээр олон хүнтэй газрыг л сонгон давхихаас өөр замгүй. Бидэнд чинь бас орлогын төлөвлөгөө гэдэг давахад яггүй даваа байдаг юм. Тэгэхлээр манайхан ч нэг сумаас нөгөөг, нэг бригадаас өөрийг хүрэх алс холыг юман чинээ бодохгүй, их замын тоос шороог хагас дутуу унагангуут л өдөрт гурав дөрөв ч хамаагүй тоглодог юм гэж илэн далангүй өгүүлэв. Эл үгийг хэлэхэд Заяад «Шөнө дүл болох гэж байхад тоглолт тарж хөл дээрээ тогтож ядсан юм ирээд л арай гэж цай хоолтой залгаж нам цохиулсан юм шиг унаад өгдөг нь, нэг л мэдэхэд «Газар хол, зам хэцүү. Эрт хөдөлнө шүү» гээд л бригадын ахлагч шавдуулан зогсож байдаг нь, нойроо харамласан ч өчигдрийн алжаалыг умартчихсан «Босохгүй хүний халуун өвөрт шанагатай хүйтэн ус гуай айлчлах гэнэ ээ» гэж наргиан даргиан болдог нь харагдах шиг болов. Түүгээр ч үл барам ажилчдын зөвлөгөөн дээр «Бид ч одоо таван хурам дугхийхэд алжаал арилдаг залуу насандаа байна. Харин хэдэн жил боловч тайзнаас буулгамааргүй ахмадууд маань нүд нь аниастай хувцсаа тэмтэрч байхыг олонтоо харсан. Тэгэхэд арван жил дуулах хоолой тав зургаан жилээс хэтэрнэ гэж үү» гэж жишээ баримт гаргаж байгаад л «Биднийг хооллож, хувцасладаг хүн арддаа урлагаар үйлчлэхээс эрхэм зүйл хаа байх вэ. Гэхдээ тоглолтын хэм хэмжээ, түүнд таарсан төлөвлөгөө өгч, найдвартай унаа унашаар хангах талаар одоогоос л нарийн бодохгүй бол арван жилийн дараа миний энэ үгийг хэн нэг нь давтан хэлэх л болно байх шүү» гээд шүүмжлэл тавьснаа хүртэл Заяа санав.

	Жолооч, шавар хүрздэн хаяж, хайрга чулуу, тэрэгний дугуйн доогуур ивнэ. Заяа Жамц хоёр тэрэгнээс холгүй чулуу түүж бөгтгөнөн явна. Дээш харахад үүл улам хуралдан чуулж нэвсийн харлана. Үүлэн завсраар булталзах саран-туулай, тугалган саарал тэнгэрт зогсолтгүй дэгдэн хурдалж байв.

	Орон нутаг ингэж явах болгонд нь л тэнүүн цэнхэр говь, униарт умбах хээр тал, сэрүүн сайхан хөвч хангайгаар Төмөр багшийнх нь хөндлөн гулд аялж, аймаг сумын төв, хадлан тарианы бригад, сүү саалийн тасаг, ер хүн олны амьдарч цугларах газар бүхэнд дуулж хуурдаж, бүжиглэж жүжиглэж, ухуулга таниулга, ятгалга сэнхрүүлэг хийж байсан намтрын зураг Заяагийн нүдний өмнө аандаа тодрох шиг болдог юм. Гэрэл зураг гэгч хүний насан энгийн ул мөр, тайлбар сэлтгүйгээр өгүүлэх эш баримт билээ. Тиймээс ч хаа хэзээ боловч хүзүүнээсээ ширэн гэр бүхий зургийн аппарат салгахгүй «Батиар-Төмөр» гэгдэж явсны нь гэрч гэгээ болж багшид зургийн хэдэн цомог хадгалагдан үлдсэн нь бий. Түүний нэгэн хуудаснаас тэсгэм хүйтэн жавар дунд азарган үстэй нэхий дээл, дах дэгтий өмсөж, үнэгэн лоовууз бүчлэн атан тэмээний бөхөнд хацраа наан жонжуулж яваа зураг тодорно. Эл зургаас үхрийн сүүл хуга хөлдөм идэр гурван есийн жавар сэнхийх шиг болно. Түүний нөгөө талын хуудаснаа үг үсгийг өөрчлөн олонтоо засварласан хэдэн бадаг шүлгийг монгол үсгээр татлангуй бичиж наасан байдаг юм. Тэр нь

	 

	«Навчтай юу мод нь

	Нар сарны чимэг ээ хө

	Насны багад эрдмийг сурвал

	Энэ биеийн чимэг ээ хө

	Найртай төрсөн залуухан тэр минь

	Найзалж явдаг миний биед

	Зүрхний минь чимэг ээ хө»

	 

	гэсэн үг бүхий багшийн зохиолцсон дуу. Үүнийг багшийн зохиол гэж одоо хэн хүн мэдэхийг больж, монгол ардын дуу л гэж хаа сайгүй зарлаж хэвлэдэг болжээ. Эл дуугаа өөрийн зохиол гэж нэрлүүлэх зарлуулах эрхийн төлөө хөөцөлдөнө гэж ер үгүй. Хэн нэгэн мэддэг хүн «Чиний зохиол ардын дуу болжээ» гэвэл «Тэгж ээ тэгж! Сайхан л юм. Тэглээ гээд яах вэ. Би угаас зохиолч биш юм чинь» гэж л хариулахаас өөрийг үл өгүүлнэ. Багшийн гэрэл зургийн цомгийн гурав дахь хуудаснаа «Алтан үсгийн үнэмлэх» хадгалагдан бий. Түүнд: «Үнэмлэх олгосны учир аа. Энэхүү Төмөр болбоос хот хөдөөгийн хөдөлмөрчдийн дунд дуу хөгжим зааж, хөгжимчин дуучныг бэлтгэх үүрэг бүхий сургагч болох тул харьяат байгууллагууд ба клубүүдээс угтан авч уул ажилд туслалцахыг мэдэгдэж нэвтрэх үнэмлэх шийтгэн олгов. Уран сайхны зөвлөлийн дарга      ........... 22 (1932) оны 12 сарын 10...» гэж бичжээ.

	Юуны тулд ингэж олны дунд уух унд, унтах нойроо хасаж «Бөмбөгөр ногоон»-ы Төмөр (тэр үес театрын уран сайханд идэвхийлэн оролцогчдыг «Бөмбөгөр ногоон» хэмээн нэршсэн театраар нь дуудан нэрлэдэг байв) гэгдэж явсан юм бэ? Залуугийн саваагүй савсаг зангаар тэр үү? Багтаж ядсан билэг авьяастайдаа тэр үү? Үгүй ээ! Огтхон ч үгүй ээ. Түүнийгээ багш «Авьяас ч эрхбиш байгаа л биз. Гэхдээ олон талын билэг эрдэмтэйдээ ч биш. Ердөө л тухайн үеийн хэрэгцээ шаардлага тийм л байсан юм» гэж тайлбарладаг сан. Түүний нэгэн гэрч багшийн баруун гарт бас арилшгүй тод байсан. Гарын тод цагаан сорвио тогтож үзэх бүрий хэрсэн бухын нүдээр хялайн занасан догшин эр, түүний гарт гялсхийх хүйтэн мэс багшийн нүднээ харагддаг гэдэг юм. Говь нутгийн мөргөлчин сүсэгтний мөр тасраагүй хийдийн зэргэлдээ оршсон хувьсгалт суртал уран сайхныг түмэн ардад нэвтрүүлэн сэнхрүүлэх голомт болсон улаан гэрт том толгой лам нарыг элэглэж шоолсон үзэгдэл тоглож байхад нь сархдын охинд хэт даварсан нэгэн эр:

	— Би лам багшаа чам шиг шалдан бандиар доромжлуулах болоогүй! гээд дайрахад нь багш өрсөж тоглолт дундаа хутгыг нь ухасхийн шүүрч авахдаа хурц ирт нь гараа гүнзгий зүсүүлсэн гэдэг юм. Лам хуврагийг зүгээр нэг шоолсон төдийд ингэж дайрч давшлаагүй нь мэдээж. Багшийн үг, шүтлэгт гүн автсан эрийн эмзэг зүрхэнд сум болон туссаных лав мөн гэлтэй. Цус нэвчсэн гараа ханцуй дотроо атгаж, шүд зуун байж үзэгдлээ тоглож дуусгасан юм гэдэг. Энэ явдлыг одоо ч гэсэн зарим нутагт домог болгон ярьдаг гэлцэнэ.

	— Тэр үзэгдлийн санаа «Харанхуй засаг» жүжгийн утгатай төс нэгэн гэж багш бидэнд хэзээ ч билээ дээ өгүүлсэн юм. Дэлхийн хорин хоёр орны дөрвөн зуун тавь гаруй төлөөлөгч оролцсон Москвагийн Олон улсын театрын олимпиадад «Харанхуй засаг» жүжгийн Чулуунбаатарын дүрд тоглосон тухай нь бичсэн «Вечерняя Москва» сонины 1933 оны тавдугаар сарын хорин есний дугаар бас багшийн зургийн цомог дунд хадгалаастай бий. Түүнд «Харанхуй засаг жүжиг монголын хуучин нийгэмд биднийг бүрэн аваачив. Боолчлогдсон Цэцэг хүүхэн, түүний сэтгэлт хүн (Чулуунбаатарын Д. Ц.) хоёрын дүр дээд хэмжээний урлагтай ажээ» гэж бичжээ. Өөрийгөө дөвийлгөлөө гэнэ гэж боддог ч юм уу энэ бүхнээ багш хэн бүхэнд үзүүлдэггүй юм. Бараг зургийн цомогтой нь нэг бүрчлэн танилцсан хүн нь би л байх шүү...

	Заяаг ингэж бодож зогсохын сацуу салхины үзүүр улам ширүүсэж хормой хот дэрвэлзүүлэн огторгуйн гүнээс цасан цацаг цацран будран буув. Түдэлгүй дээл малгай газрын хөрс був бууралтан, нүүр нүднээ унасан өвлийн цэцэг мөчийн төдийд хайлахад хацрыг даган хүйтэн дусал урсав.

	— Хаврын тэнгэр хартай гэдэг аргагүй л мөн дөө. Цасан шамаргад осгох хэрэг гарч мэднэ шүү. Ядаж Заяагийн өмсөж хувцасласныг дээ гэж Жамц бухимдана. Жолооч, жолооныхоо ард суун тэргээ асаан хойш урагш нь хэд холхиулсан авч шавар намгаас нь хөдөлгөж чадсангүй. Гэтэл,

	— Хүүе Заяа! Алсад тэрэгний гэрэл гарлаа. Жолооч оо! Гэрлээ түргэн тавьж дохио өгөөрэй гэж Жамц адган хашхирав. Улам ширүүсэн гиншсэн салхи Жамцын дууг хэний ч чихэнд хавьтуулалгүй алсын алсад хийсгэн оджээ.

	 


ХОЁР

	— Дуучин олох гэсэн биш, амь алдах дөхлөө гэж дээл хувцасныхаа цасыг сэгсэрч гүвэнгээ Жамцыг буудлын хаалга татахад:

	— Хөл хөлдөв үү яав. Халуу оргиод л явчих чинь гэж Заяа өгүүлэн малгайгаа авч цасыг нь сэгсрэв. Буудлын жижүүр «Юун улс орж ирэв» гэсэн шиг нүд дүрлийлгэн угтлаа. Жамц шуудхан л жижүүрт хандаж:

	— Бид аймгаас яваа улс! Томилолт энэ! Дулаан байр хоёр! Халуун унд түргэн захиарай. Удвал осгох шахсан улс хүлээж чадахгүй шүү гэв. Томилолтыг авч бүртгэх дэвтэрт хэдэн үг бичсэн жижүүр:

	— Аймгаас дуучин шалгах гэж яваа улс мөн үү? Буудалд бэлэн бай гэж утас өгсөн гээд... бригадын адуучин өө золигтмор, нэр нь хэн ч билээ дээ. Өдрөөс хойш хүлээж хүлээж саяхан л гарлаа гэж өгүүлэв.

	— Яг мөн. Бид замдаа шаварт суугаад товлосон цагтаа ирж амжсангүй. Аян замын тэрэг, ачтай жолооч хоёр таараагүй бол ч... аа мэдэхгүй... Сансар хангай ч хаврын тэнгэр гэдгээ аргагүй л үзүүлж байх шив дээ. Бригадын залуу маань хаачаа бол. Арай хөдөөгөө буцаад явчхаагүй биз! Дуудаж өгч болох сон болов уу гэж Жамцын жижүүрт хандаж өгүүлсний маргааш нь үд хэвийж байлаа. Заяаг зочид буудалд эгж ирэхэд дуучин залуу хүлээж суув. Тэр, дээлээ гонжийтол дарж бүсэлжээ. «Эзгүй хээр талд яваагүй гэдгээ мэдэж байгаа биз. Хүмүүс чамайг харж байна. Шог зураачийн зурсан зураг шиг ингэж дээлээ амаараа гартал хөөргөдгөө болино байгаа» гэж өчигдөр үдэш хөгжмийн багшид зэмлүүлээд «Мань адуучин шүүмжлэлийн мөрөөр дор нь шуурхай арга хэмжээ авч дээ» гэж санаад Заяагийн инээд хүрэв.

	— Би өчигдөр үдэш сандраад хоёр ч дуугаа танд хэлсэнгүй мартчихаж. Дахин шалгуулахаар ирлээ гээд шилээ маажихад түүний үгийг өлгөн авсан Заяа:

	— Хөгжмийн багш байна уу? гэж хэнээс асуусан нь үл мэдэгдэх үг хэлэв.

	— Айлд очих гээд явсан гэж жижүүр хэлж байна билээ. Байхгүй байх аа гэж залуу өгүүллээ. 

	Залуу, уртын дуу дуулав. Их сонин аятай, нэр огт сонсоогүй «Нар тоссон тал» хэмээх дуу байлаа. Залуугийн хоолойн өнгө цараад захиалсан юм шиг таарч байв.

	— За чи энэ дуугаа сайн сургуулил! Тэгэхдээ талд юу ч бодоогүй давхиж яваа юм шиг битгий бай! Өөрийн болгон дуул! За байз чамд юу гэж жишээлж хэлье дээ. Ухаандаа л гэхэд... гээд Заяа арга мухардсан байдалтай бодолхийлэн суув. «Ийм үед Төмөр багш маань юу гэдэг сэн билээ» гэж Заяа өөрөөсөө асуув. Чингээд «Хэрвээ би... тийм нөхцөлд байна гэж бод! Энэ хэрвээ би... гэдэг жирийн байдлаас ургуулан бодолтын хүрээнд оруулдаг юм. Энэ үгнээс тайз, жүжигчний ажиллагаа эхэлнэ шүү дээ. Тайзан дээрх үйл хөдлөл, үг нэг бүр жүжигчний ургуулан бодохуйн үр дүн байх ёстой» гэж Станиславский сургасан юм. Ургуулан бодохгүй жүжигчин үнэхээр даль жигүүргүй шувуу гэсэн үг. Ургуулан бодолтоор буй болгосон зүйлсээ үнэн болгон хүлээн авах чадвар бий болсон цагт тайзны урлаг эхлэх нь тэр гэж багш ярьдаг сан гэж Заяа нэхэн санажээ.

	— Миний багш энгүүн нөхцөл байдлын дунд хэнээс ч үл ялгарах эгэл жирийн хүн. Тайзнаа гараад ирэхлээрээ л нүүр нүдэнд нь үл таних баатрын төрх тодрон тодорсоор хэдхэн хурмын дараа л сэтгэлд багтамгүй огт өөр болон солигдчих шиг санагддаг юм. Тайз багшийг аргагүй хувилгадаг юм. Багш ч тайзыг бас хувьсгадаг юм даа. Тиймээс ч багшийг тайзны одтой төрсөн хүн гэлцдэг нь аргагүй бус уу. Багш тайзнаа гарч ирээд зааж үлгэрлэж, ярьж зөвлөх нь хүний ой тойнд аргагүй л хүрнэ. Энэ онцгой увдис шүү гэж Заяа зүрхэндээ өгүүлэв. Энэхэн үес Төмөр багшийн анхны хичээл Заяагийн нүднээ харагдах шиг болжээ. Зүг зүгээс ирж, дээд сургуулийн эрдмийн зандан хаалга эхлэн татаж зүс зүсээ дөнгөж гадарлах төдий оюутнууд хаа хааяа бие биеэ хулгайн нүдээр ажин суухад Төмөр багш хуучирсан шар цүнхээ савчсаар орж ирэн мэнд мэдэж оюутан бүрийг нэр дуудан босгож бүртгэв.

	— Та нар жүжигчин, найруулагч болохоор сэтгэл шулуудсан улс биз дээ гэж Багшийн санамсаргүй асуухад хэн ч хариу эс дуугарчээ.

	— Энэ сайхан хэрэг. Бид ч баярлалгүй яах вэ. Уран бүтээлч гэдэг хэн юм бэ? Хариулах хүн байна уу?

	Бас л хэн ч дуугарсангүй. Багш цааш нь:

	— Уран бүтээлч гэж цэвэр цэмцгэрхэн хувцаслаж гоёж гоодчихоод тайз дэлгэцнээ эргэж явдаг улс гэж та нарын дотор санасан хүн лав байхгүй биз ээ? гэж асуух хариулахын хооронд өгүүлэхэд Заяа «Яагаад үгүй гэж! Тэгж бодсон оюутан би л лав байна» гэж дотроо давгүй шивнэж суужээ. Гэтэл Төмөр багш:

	— Тэгж бодвол гүн алдаа! Уран бүтээлч гэдэг хүн судлаач, сэтгэл зүйч! Амьдралд ямар олон зан аальтай хүн бий билээ. Тэр бүхнийг судалж, сэтгэл санаанд нь нэвтрээд зогсохгүй уул хүний авир араншныг үзэгчийн өмнө нээж үзүүлнэ шүү дээ. Эрхэм сайхан атлаа энэ амаргүй ээ! Хувилгаан хүн гэж үлгэр домогт хэлэлцдэгийг та нар мэднэ байх аа. Үнэнхүү амьдралын тийм хувилгаан бол жүжигчин байх учиртай. Бие сэтгэлээ урлагт тушааж хувилахын их нууцыг нээхэд тод авьяас, хатуу дэглэм, уйгагүй хөдөлмөр тулганы гурван чулуу!... гэхчлэн гүнзгийрүүлэн ярихад «Үгүй, энэ чинь! Би ямар яггүй мэргэжил сонгов оо! Хувилгаан болж чадна гэж үү?» гэж эргэлзсэнээ «...намайг хэн ч энэ мэргэжлийг сонго гэж шаардаагүй шүү дээ. Нэгэнт л өөрөө шийдсэн сэтгэл. Үзээд л алддаг хэрэг!» гэж Заяа бодож шийдэж суужээ... Эл бүхнийг санасан Заяа адуучинд хандаж:

	— Хувилах аа гэж! Энэ дуунд гардаг бүсгүй чиний сэтгэлтэй хүн байг. Түүнийгээ бодоод аял! гэж тайлбарлав. Заяа өөрөө дуулж үлгэр үзүүлэв.

	Залуугаар хэд хэд дуулуулав.

	— Нутгийн сонин дууг заавал анхаарна шүү гэж Дэлгэр дарга онцлон захисанд яг тохирно оо. Театр, соёлын ордны бүтээл, урын сангийн сонголтоос эхэлдэг гэдэг сэн. Бэлэн дуутай хүн авч очно гэдэг яарч.сандарсан улсад амар төсөр шүү дээ. Аль эрт сургуулилтад орчхож болмоор хүнийг нэгдэл, сум орны удирдлага «Шалгалтад тэвдэх юм уу, үгүй юм уу аймаг дээр ажлыг алдуулж хэд өнжөөгөөд буцаачихвал яах вэ. Та нарт түүнийг дуучин гэж ямар шувуу нь нисэж очиж шивнэсэн юм бэ. Тааруу даа, тааруу. Айлын найрт ганц хоёр ая барина уу гэхээс биш аймгаа төлөөлөөд улсад явчих хүн биш ээ. Олон зуун адууг нь яах вэ» гэхчлэн арга саам хийж хойшлуулсаар энэ байхгүй юу. Мал нэг л бараадсан бол малчнаар насыг барна гэсэн үг үү. Малчдын дундаас урлагийн нэр цуутан тодорч болдоггүй юм уу. Дахан дор эр гэгчээр энэ залуу хожим ямархан нэрт дуучин болохыг хэн байг гэхэв. Ордны даргын хөөцөлдсөний ачаар «Газар дээр нь шалгаж шийдээд, болмоор бол аваад ир» гэсэн аймгийн намын хорооны дарга Гэрэл гуайн зөвшөөрөлтэйгөөр Жамц багш бид хоёрыг томилсон нь оножээ гэж Заяа бодоод:

	— Манай хөгжмийн багштай тохирсноор явах цагтаа ирнэ шүү. Бэлтгэлээ сайн базаагаарай гэлээ. Элчилгүй хээр талд давхиж явдаг хүнд жижиг өрөө үнэхээр давчдаж, амьсгаа бачуурам байгаа болов уу гэмээр. Залуу асгарах хөлсөө арчиж:

	— За багш аа! гэж толгой дохиод, харахад л халуу дүүгмээр донхгор эсгий малгайгаа өмсөн гарч одов.

	— Багш аа гэж дуудаж явснаас биш, дуудуулж үзээгүй билээ! Энэ залуу надаас лав хэд ах байж таарна. Ер нь тэгэхэд «охин, охин» гэж дэгддэг нас маань ч хол гээгдэж дээ. «Залуу, залуу» гэдэг цаг ч бас л... Би шинэ шавьдаа ийм л овортой харагдсан юм байх даа гээд инээвхийлснээ толины өмнө очиж:

	— Хүүш ээ! Би ажигладаггүй юм байж шүү дээ. Духанд хэдэн атираа нээрээ гарчхаж гэж уулга алдаж «Үрчийлгэх гэж болдоггүй байсан чинь одоо тэнийлгэх гээд болдоггүй болж дээ, хөөрхий муу дух минь! Будаг шунхаа ч өөдтэй цэвэрлэхгүй хам хум арчсан болоод гарч гүйдгийн гор гарч эхлэх нь энэ дээ» гэжээ.

	— Чи инээхдээ нүүрийн арьсыг хамрын хянга дээрээ битгий овоолооч гэж манайхан зөвлөдөг сөн. Шавайгаа ханатал инээж л сая санаа амардаг юм. Тэгж инээхгүй бол нэг л дэмий. Би тэгж цэмцгэнэж сураагүй болохоор хиймэл дүр гаргаж чадахгүй юм гэж Заяа бодов.

	Тэгснээ чемоданаа уудалж зураг гаргаж өөртэйгөө тулган толинд харав. Гэзгээ хоёр салаа сүлжин энгэр лүүгээ унжуулж, алаг нүдээ талимаарууланхан инээмсэглэж оюутан ахуй цагаа үдэх жилээ авхуулсан зураг! «Нээрээ л би ийм байж дээ. Засвар чимэггүй зураг шүү дээ. Тэгэхэд одоо энэ! Хүн өөрийгөө дандаа л өчигдрийнх шигээ залуу зандангаар санадаг гэдэг үнэн юм аа гэсэн бодол дээр нь тос нэмэх адил:

	— Заяа гуай, утсан дээр! гэж жижүүр бүсгүй бас «авгайлж» дуудах нь тэр. Заяа гүйж ирээд харилцуурыг авч:

	— Сүрэн үү? За яав? гэхэд;

	— Зоволтгүй. Өнөөдөр уран сайхны зөвлөлөөс «сургуулиа сайн хий» гэсэн хариу авсан гэх сонстов.

	— Би маргааш очно оо! Хүү нь үнсье гэхэд сүүлчийн үгийг буруу дуулав уу гэсэн шиг жижүүр нүдээ их л томруулан харжээ. Түүнийг Заяа огт анзааралгүй «баярлалаа!» гэж хэлээд амандаа дуу гунганан аялж хөл газар хүрэхгүй шахам өрөөндөө дэгдэн оров. «Миний хүү хот хамт явах болж! Ээ-ээ гялай, гялай!» гэж орон дээрээ хүүхэд шиг дэвхцэн байснаа «Сүрэн маань урлагийн авьяастай шүү. Хэн ч үгүйсгэхгүй байх. Миний дуртай:

	 

	«Хайртынхаа хаа байгааг

	Сарнаас би асуулаа

	Үүлэн чанад нуугдаж

	Сар надад эс хариуллаа»

	 

	гэсэн дууг сэтгэлд нэгийг шивнэтэл дуулдаг юм. Өнөөдөр түүнээ лав гитардаж дуулаа даа» гэж бодов. Хаалга тогшиж хөгжмийн багш архи ханхлуулан орж ирлээ.

	— Уучлаарай, Заяа аа! Таньдаг айлд аяганы амсар зуулгүй орхиж чадсангүй. Хамт явах гэж чамайг эрээд олоогүй, Чи хаачдаг байна?

	— Холбоонд очиж утсаар ярих захиалга өгөөд.

	— Буудалд даанч байгаагүй юм, тэгнэ ээ тэгнэ.

	— Нэгдлийн дарга орой аймаг явна гэнэ. Чамайг аваад явахыг зөвшөөрлөө. Цаад Дамба чинь боож үхэх богино шидэмс эрж суугаа.

	— Тэгэлгүй яах вэ, ид сургуулилтын үеэр намайг явуулчихсан юм чинь!

	— Өөрөө ч тэр их ажлаас зугтааж хэд хоног чамтай явах санаа байсан л даа цаад хутгуур нохой чинь! Даанч тэр олон хүнийг орхиж бөгс өндийлгөх эрх түүнд байхгүй.

	— Хутгуурдаа яасан бэ! Найруулагчийг маань тэгж нүд үзүүрлэхдээ яадаг юм бэ!

	— Эндээс нэг цээж Даяагийн хамгаалагч гараад ирлээ, яана вэ. Тоглосон юм, тоглосон юм. Биеэ тоосон муу новшийг дүү минь чи мэдэхгүй. Сургуультай сайн найруулагч цөөнөөс л тэгж цээж хэхийлгэж явахгүй юу. Цаасан цээжийг нь хүчтэйхэн тогшвол ямар дуу гарах бол. Гэтэл амины хэрэг бүтээ л бол албаны хэрэг түүнд падгүй! Бүхнийг «би» хийсэн гэж ханхалзаж хашхирахаа цэглэж «Бид» гэж хэлэх зүрх сэтгэл гаргаасай гэж санах юм. Олонгүй бол галаас тасарсан дөл, уснаас салсан загас! Би хүртэл дээд сургуульгүй ч гэсэн хэдэн хөгжмийг нь өнхрүүлж л байна. Би түүнд хийж өгч байгаа юм биш улс орондоо хөдөлмөрлөж байгаа юм. Чадахаасаа чадахгүйгээ хүртэл зүтгэнэ ээ, зүтгэнэ! Хөгжмийн хүүхэд ирэхэд мэддэгээ хэлж өгөөд гавьяандаа гарна. Гавьяандаа гэж сайхан нэр байгаа биз. Тэтгэвэртээ гэсэн үг. Өвөл, зун хаа яв гэсэн газарт эхнэр хүүхэд хоёроо өвчтэйд ах дүүдээ захиж орхиод явдаг байсан. Одоо ч гэсэн хөгжимчидтэй ажиллахгүй байна гэхгүй л байх. Гэтэл гурав хоног яв гэж ордны даргыг хэлэхэд би «Үгүй» гэж хэлж чадаагүй.

	— Дамба найруулагч бүгдийг удирдаж хөлсөө урсгаж байгаа шүү дээ. Та хэтрүүлж байна, олон хүнтэй тулж ажиллах хэцүү шүү. Нэгийн сэтгэлд таарахад нөгөө нь нэг юм хэлнэ.

	— Тийм ээ тийм. Тэгэхдээ учир бий. Би халамцсан төдийгөөс биш согтоогүй байна. Өндөр цалин гүзээлж байгаа юм тэр зэргийг хийхгүй яадаг юм бэ. Гадаад дотоодод хэчнээн жил хоол хороосныхоо үнийг тал хувийг нь ч атугай төлөхийг боддог байгаа даа. Ээ бодохгүй, бодохгүй. Бодох новш биш! Найруулагч гэж жүжиг тавьж, концерт найруулдаг хүнийг хэлдэггүй биз дээ. Найруулагч гэдэг чинь өөрөө хэлж дөнгөдөг, хийж чаддаг, хүнийг сургадаг, хүмүүжүүлдэг, шинийг эрж хайж олдог ч байх ёстой гэдэг биз. Тэгвэл Дамба аль вэ! Харилцаа дуу л гэхэд «Сумъяа ноён», «Сүнжидмаа», уртын дуу л гэхэд «Ар хөвч, «Алиа саарал». Гүйцэх нь тэр шүү дээ. Ардын бүтээл, аман зохиолыг цаг алдалгүй сурвалжилж, түүгээр урын сангаа баяжуулж болохгүй гэж үү?! Энэ талаар санаа тавихгүй бол мэддэг настан буурлуудтайгаа хамт тэр бүтээл хөрсөн гүнд л шингэлээ шүү дээ. Нэгэнт өнгөрсөн хойно хэчнээн үнэ хаяж, хүч шидээд нэмэргүй. Өнгөрсөн борооны хойноос цув нөмрөхийн үлгэр болно. Гэтэл Дамба ордны урын санг яаж баяжуулж байна. Хэлээд аль! Шинийг эрэхгүй, зогсолтоосоо хөдөлж гарахыг бодохгүй, хотын театр чуулгад гарсныг аймагт хуулбарлан аргацааж байгаа юм. Би мэднэ ээ мэднэ! Уг нь чамайг их цэмцгэр, хямсгар амьтан гэж боддог сон. Ах нь эндүүрч явжээ. Халамж анхаарлаар хүрээлүүлсэн хүн үргэлж сэргэлэн явдаг юм. Хээ шаагүй сайн охин чамайг үнсье (Заяа хацраа өгөв). Чи хэдийн ажилчдын хурал дээр урлагийн бригадын тухай үнэн үг хэлнэ билээ. Ах нь эрдэм номоор гийхгүй ч сурснаар бус дуулснаар бага биш шүү. Зөв хунь, чи нэг хэлнэ. Би нэг хэлнэ. Тэгсээр олны олон таван цэн гэгчээр нэг л өдөр бидний үг хэрэгжинэ. Зөв шугамаа хүн хэзээ ч, ямар ч нөхцөлд алдаж болдоггүй юм шүү... Чи зөв хүүхэд! Чамайг итгэж болох охин гэж бодлоо. Алдаа ч үгүй болов уу. Би баахан бурчихлаа, уучлаарай. Одоо юмаа бэлд, нэгдлийн дарга хүрээд ирнэ, охин минь! гэснээ хөгжмийн багш, Заяад хандаж сая хилэгнэн байсан Жамц биш болчихсон инээмсэглэн:

	 

	«Замдаа сайн яваарай

	Зангаа битгий хувилгаарай»

	 

	гэж ардын дууны нэгэн аяар дуулж гуйвсхийн гарч явжээ.

	 


ГУРАВ

	«Жүжигчдийн өрөө» гэсэн хаяг бүхий хаалганы цаана эмэгтэйн дуу хадаж байв. Чих тавивал нэг нь өгүүлж нөгөө нь үгийг сонсох бололтой. Түүнийг нэхэн чагнавал ийм буюу:

	— Урлагийн хаяаг хэчнээн жил бараадлаа. Цалин цуух нь хүртэл ямар билээ. Өөрийгөө хувцаслана. Би урлагийн нэр төрийг бодож хүний өмнө хазгай өсгийтэй гуталтай явахыг бодохгүй. Үр хүүхдээ хувцаслана. Нөхрөө ч бүр гаргуунд нь гаргая. Өөрөө өөрийгөө дааг гэж бодъё. Гэтэл бидний ажилд бас цаг гэж алга. Улс амьтан баярлаж ууж идэж, наргиж даргиж байхад өнөө л тайзан дээрээ уяатай. Хүн амьтан ажил төрөлдөө орсон байхад хөндий байшин сахиж амрахчаа болно. Амрах ч гэж! Юм угаасан, гэрээ цэвэрлэсэн болоод өнгөрнө. Өөр яах вэ. Зун намрын дэлгэр цаг болно. Бригад гээд л хөдөө гадаа хөөгдөнө. Бидний хань нөхөр, үр хүүхэд ч гэж бөөн халамж үгүйлсэн амьтад. Хайртай дуртайдаа л хаячихгүй нь магад гэхээс өөр яах вэ. Тэдний буруу биш! Ийм байхад усчин хүн усандаа гэгчээр бид зүтгээд л байхад шүү... гэснээ Туулын дуу улам чангарч:

	— Гэтэл юм л бол Заяа болж! Энэ жил нэгдүгээр цалинг түүнд өгсөн. Заяа биднээс илүү тоглосон тоо гарсан уу? Өөрсдөө гол дүрийг өгчхөөд «Гол дүрд... өчнөөн тоглосон, та нарт алга» гэнэ! Өгөөгүй гол дүрд чинь бид яаж тоглох юм. Жишээгээ мөн олов оо. Гайгүй ч болог! Тэгэхэд бид өрөөндөө жиг жуг хэлэлцээд л өнгөрсөн. Одоо эхний тоглолтод Заяаг гаргах санаатай юм гэнэ. Хөдөө яваад дасгал сургуульд олон удаа ороогүй хүнийг шүү. Заяаг оюутны ширээнээсээ ховхроогүй байхад олондоо нэртэй, тайзандаа зүстэй л явлаа шүү дээ бид чинь. Онгирох нь биш, нохой долоо. Энэ ерөөсөө л Дамбатай холбоотой. Дамбыг ямар бид мэдэхгүй биш! Заяад нүүр тал олох гэж зуурч зулгуйдаж долоочих шахаж яваа юм. Нэг шинэ хүн ирэхлээр л Дамбын хэдэн жил зулгаа халцартал гүйдгийг мэдэхгүй биш. Намайг сургууль төгсөөд ирсний дараа хэдэн гол дүр өгөхдөө яаж шүлэнгэтэж явлаа. Манай хархүүд халзан толгойгоо хага цохиулаагүй өнгөрснөө аз гэж бодож явбал барав. Дамба энэ тайзан дээр олон жил их данайлаа даа. Бид худлаа юм яриагүй шүү гэв.

	Энэ үес Дамба өрөө өрөө шагайлан явснаа хаалгыг хүчтэй татаж:

	— Яагаад энд балтаалаад байгаа юм. Сургууль эхэлчхээд байхад найруулагчаараа гуйлгаж тайзан дээр морилдог болох нь шив дээ, эрхэм хатагтай нар минь! гэж егөөдөхөд уур нь дэлбэрч уушги нь сагсайсан Туул уухайн тас шүүрэн авч:

	— Хатагтай нар ноёнтондоо айлтгах үг байна гэж ташаа тулан ихэмсэг ярвайж хэлснээ: — Уучлаарай! Найруулагч гуайн цагаас хэдэн минут авчихъя. Сууж хайрла! гэв.

	— Юуны суух! Та нарыг тайзан дээр хэдэн минут хүлээлээ! Энд бас хүлээх! Юу болж байна вэ! гэж Дамба уурсав.

	— Чиний тэр шүтээн чинь хөдөөгөөс ирсэн үү. Залж тахидаг шүтээн чинь, Заяа чинь! гэж асууж байна шүү, гэв.

	— Юу ярих гээд юу ярина вэ! гэж Дамба нүдээ дүрлийлгэв.

	— Чи нэг их мэдэн будилахдаа яадаг юм бэ. Чи бас намайг анхны тоглолтод гаргахгүй гэж байгаа вий! Чи нэг их цэвэр цэмцгэр хүн шиг данайдаг болоо юу. Чамайг мэдэхгүй юм даа, аргагүй ээ. Тэртээ тэргүй чиний нүдэнд орсон тоос, шүдэнд орсон мах болсон юм, яадаг юм бэ. Их галзуураад байвал намтар паянг чинь дэлгээд өгнө шүү. Яаж чи миний энэ өвдөгний өмнө сөхрөөд уйлж мөлхөж байлаа. Чи миний эвдрээгүй сэтгэл, элэгдээгүй биеийг яалаа. Чи дээрээ удирдлагагүй юм шиг үү. Халзан толгой чинь их данхайж дээ. Би чиний халзан толгойг тэвэрч байсан үедээ хэдэн ширхэг үстэй байсныг чинь хүртэл бараг мэднэ шүү гэснээ дороо дэвслэв.

	«Халдах халдахдаа хар халзанд гэгчээр нэгэнт эхэлсэн юм хэлээд авдаг хэрэг» гэж бодсон бололтой Туулын дуу улам чангарч:

	— Арай ядаж арван хэдэн жил зүтгэснээ өөрөө ч үзье, өрөөлд ч үзүүлье гэж бодохлоор чи зориуд хар тээг тавина вий! Чиний санаа мөн дөө. Би яагаад тоглолтод гарч болдоггүй юм бэ гэж дуугаа өндөрсгөн алчуураа шүүрч аван гарахдаа шалан дээр гишгэж явна уу, үгүй юу гэдгээ мэдэх ухаангүй явсаар ордны даргын хаалга татаж:

	— Дарга аа! Орох уу! гэв.

	Уйлсан ч юм уу гэмээр Туулын нүд бүлцийж зовхины нь будаг хацар нүүрийг нь халтарттал урсжээ.

	— За суу даа! Чи сургуулиа хийж байна уу? Хэр зэрэг болж байна вэ? гэж Дэлгэрийг асуухад цээж нь оволзож зүрх нь биеэ доргитол цохилсон Туул толгой дохив. Тэгснээ зориг шийдсэн бололтой хоолойгоо засаж:

	— Дарга минь! Би урьд нь иймээ тиймээ гэж хэл ам таталж, тан дээр орж ирж байгаагүй. Энэ удаа тун ч тэссэнгүй. Би мэргэжлийн жүжигчин! Сургууль төгсөөд арав гаруй жил энэ тайзан дээр гүйлээ. Одоо л нэг төв явж ажлаа үнэлж цэгнүүлэх болоход намайг нүд үзүүрлэдэг нь юу юм бэ. Яагаад би тэр жүжигт чинь тоглож болдоггүй байна  аа. Заяа, Заяа л гэх юм. Заяа ч яах вэ, авьяастай сэргэлэн бүсгүй! Гэвч насаар ч бага, ажилласан жилээр ч цөөн. Аймгийн арав хоног дахиад л хотод болоход Заяа бидний насан дээр хүрэх үү, үгүй юу л байна шүү дээ. Та ч мэднэ гэж Туулыг хэлэхэд Дэлгэр:

	— Чи ч бас тоглоно шүү дээ. Тэгээд юу болоо вэ? гэв. Туул зүрхэн тус газраа дарж хэд зогьссоноо «Ёо, ёо!» гэж шүүрс алдан:

	— Уучлаарай, дарга минь! Жаахан бачимдахлаараа ингэж зүрх дэлбэрчих шахдаг болсон юм. Харахад л залуу болохоос орой үдэшгүй, хөдөө гадаагүй, хоолтой хоолгүй явсаар бие ч гэж бие болжээ! Ямар сайндаа л танд санаснаа хэлж явах вэ, «Ёо, ёо!» гээд хөлсөө арчиж сэвэв.

	— Би ойлгож байна, Туул минь! Ганц чиний ажлын дүгнэлт гарахгүй шүү дээ. Манай хоёр гол хүн гэж яриад л бид гол дүрд Заяа та хоёрыг оноосон. Үүнд юунд нь бухимдсан юм бэ. Залуусыг дэмжихгүй байна. Хөгшин хөвөө нь тайз хаачхаад байна гээд та нар жиг жуг ярьдаг шүү дээ. Бид залуус та нарыг дэмжээд л өсөж өндийж яваа үед нь тэтгэе гэж ярьцгаагаад л ингэж дүр хуваасан. Сургуулиа л сайн хийж бай! Аандаа дотоод гадаад өчнөөн л хяналт болно. Үнэхээр чи сайн байвал заавал Заяаг эхэлж тоглуулна гэхгүй. Заяа сайн байвал чамайг эхэлж гаргана гэж зүтгэхгүй. Чадал! Чадал л мэдэх хэрэг! Урлагт хэний хэн бэ? гэдгийг тайз л аандаа хэлж өгнө. Тайзыг жүжигчин голдоггүй. Жүжигчнээ тайз голдог гэдэг үг бий байх аа гэж Дэлгэр аажуухан хэлэв.

	 


ДӨРӨВ

	«...Миний бие даасан уран бүтээлээс хамгийн гайгүй нь Нансалмаа! Улсын төв театрын тайзан дээр Хандсүрэн, Ичинхорлоо, Цогзолмаа, Загдсүрэн, Пүрэвсүрэн... гээд л манай урлагийн тайзны од болсон жүжигчид үзэгчдийн сэтгэлд бат хоногшуулсан дүр. Дууг нь бараг хүн бүр цээжээр мэднэ. Тэгэхлээр би тэднийг давталгүй, нэгэн өвөрмөц Нансалмааг гаргая гэж бодсон. Миний багадаа олонтоо сонссон Зул гэдэг бүсгүйн явдал Нансалмаатай төстэй юм шиг санагддаг сан. Түүний домог хуучийг мэддэг, таньдаг хөгшчүүлээр яриулж судалъя гэж бодсон. Тэгээд л Зулыг мэдэх, сургийг сонссон энх тунх байгаа бүхнээс яриа цуглуулаад бодож үзсэн чинь сэтгэлд эрхбиш буумаар болов. Ширээний сургууль хийх үедээ «Учиртай гурван толгой» нийслэлийн урлагийн тайзнаа гарна гэхлээр хагас сайн өдрийн онгоцоор нисэж очиж үзэв. Яг ширээний сургууль дуусаж, тайзны өрөлт эхэлсэн үе болохоор санах сэдэх юм ихийг олсон. Нансалмаа үзэгчдийн хувьд хуучин танил нь боловч миний хувьд цоо шинэ дүр. Нансалмаад тоглоход соёлын ордонд дуулж, шүлэг уншиж, жүжиглэнэ, ёстой л бүхнийг чаддаг юм шиг ажиллахаас өөр аргагүй байдаг нь харин ч тус болсон. Анхны тоглолтын дараа «Аймгийн Нансалмаа» гэж сонинд магтаж бичсэнийг олж уншсан. Хэдийгээр магтаал боловч урлагт төв, аймаг, сумын гэсэн ялгарал байдаггүй болохоор үзэгчдийн сэтгэлд «аймгийн хэмжээний» л гэж үнэлэгдэх дүр болжээ гэж бодсон. Гэтэл одоогийн миний сургуулилж байгаа дүр огт өөр! Год дүр боловч эсрэг талын баатар! Би өөрийнхөө энгийн амьдралд аашилж загнадаггүй авир төрхөд хувилах ёстой болоод байна. Энэ бол миний хувьд нэгэн шинэ ертөнц! Үүнийг жүжигчин хүний хувьд нээж өгөх ёстой. Түүнээс найруулагчийн гарын аяар хөдлөх хүүхэлдэй байж таарахгүй. «Тогтонги байдал миний дайсан» гэж нэртэй найруулагч номдоо бичсэн байсан. Жүжигчний хувьд ч яг л хамаатай юм. Сургуулийн танхимд үзсэн юм гурав дөрвөөс илүү жил нийгмийн хэрэгцээг хангахгүй байна гэж шүүмжлэх болж. Энэ үнэн. Амьдрал мөнхийн хөдөлгөөн, нээлт юм бол энэ дүрийн эхийг амьдралаас эрж олох учиртай. Иймэрхүү авир төрхтэй олон хүнтэй янз янзын нөхцөлд ярилцаж үзлээ. Дүрийн задлал хийсэн, хэд хэдэн номын хуудас эргүүллээ. Түүнээс авах сургамж юу билээ? гэж Заяа шивгэнэв. Түүний ширээн дээр «Дүрийн түүх намтар» гэсэн хэд хэдэн дэвтэр нооройсхийн хэвтэнэ. Хуанлийн хуудас эргэх тусам нэмэгдэх эл дэвтрүүд бол жүжигчин хүний янаг дагуул, байнга эргүүлж тойруулж сэлбэж байх лавламж, уран бүтээлийн ариун цагаан хөдөлмөрийн нь жаргал зовлонг илтгэх намтар бус уу! Үзэг цаасгүйгээр зохиолчийг, бийр будаггүйгээр зураачийг сэтгэж болохгүйтэй адил «Дүрийн түүх намтар» үгүйгээр жүжигчнийг ухаарах аргагүй юм. Дэвтрийн нэгийг сөхөж үзвэл «В. Шекспир-Отелло» гэсэн үсэг тодров. Шинээр хуудас эргүүлэх тутам:

	— Соён гэгээрүүлэх үе

	— 1604 онд Лондоны «Глобус» театрт, 1955 онд УХД театрт тавьсан.

	— Дездемон гэгч хэн бэ? Ямар амьдрал туулсан.

	— Баян тансаг хүрээлэнд өссөн. Гэрийн боловсролтой.

	— Эрх танхи боловч ухаалаг гоо бүсгүй.

	— Энэ дүрд Сера Сиддонс (Англи)

	— Пашенная (ЗХУ)

	— Ковенская (ЗХУ)

	— Долгорсүрэн (БНМАУ)

	— «Аз жаргал, үнэнч хайр сэтгэлийн төлөө алтан амиа боловч зориулсан хатан зоригт журамт ухаалаг соёлт бүсгүй» гэсэн үг үсэг харагдана. Энэ бол миний барих гол гогцоо!!! «Энэ тэмдэглэл хэдийгээр эмх замбараа муутай боловч ургуулан бодож чадвал ихийн их баян санаа» гэж бодоод Заяа:

	— Энэ бол багшийн удирдлагаар хийсэн тэмдэглэл. Энэ тэмдэглэлийг нээх тоолон л юу хийх замыг зааж анхааруулж, сануулдаг юм. Түүгээр ч үл барам багшийн дүр бүтээсэн түүх намтар сэтгэлд заавал ургадаг юм. Багш ганц Сүхбаатарт тоглоогүй ээ. Гурван Сүхбаатарыг зэрэг бүтээсэн юм. Түүнийхээ тухай бидэнд нэгэн удаа хуучилсан юм сан.

	— Сүхбаатарын хүүхэд ахуйн зургийг үзлээ. Хамаатан садантай нь уулзлаа. Журамт цэргийн ахмад дайчидтай учирлаа. Ер сэтгэлд буух юм биш. «Ээ гялай» гэсэн ганц үгийг хагас сар сургуулилаад сэтгэлд хүргэж чадахгүй байна гэж Гомбожав багшид зөндөө их загнуулж бараг амьдралдаа анх удаа жинхэнэ нулимс урсгаж үзэж билээ. Гэвч цөхөрсөнгүй, хотын ... дугаар сургуулийн үүдэнд хичээл тарахын үеэр нь орох гарах хүүхэд багачуудыг ажиглаж гурван өдөр зогсов. Үдийн хэрд цүнхээ чирсэн хүү чихцэлдэн гарч ирэх нь яг л миний эрж явсан Сүх мөн. Түүнийг дагуулж гэрт нь очив. Аав ээжтэй нь уулзаж хуучиллаа. Маргааш нь хичээл тарахыг амдаж хамт явав. Гэрэл зурагт гарсан, партизан нарын болон хамаатны ярьсан Сүх гарцаагүй мөн болоод ирэв. Тэгж хатуу ширүүн үг дуулж загнуулж зэмлүүлээгүй сэн бол, түүндээ унаж гуталгүй мэдье чадъя гэж бие сэтгэлээрээ зүтгээгүй бол одоо жүжигчин найруулагч гэж яваа ч уу, үгүй ч үү. Энэчлэн хориод насны Сүхбаатар, их удирдагч жанжин болсон үеийн хорин зургаа долоотой Сүхбаатарын уугуул хэв шинжийг олсон юм. Манай урлагийн сор гэгдтэлээ хожим алдаршсан олон сайн нөхдийн дунд ажиллаж байсан, надад юугаар ч зүйрлэшгүй тус болсон. Их жанжны амьдралын сүүлчийн үеийн хэсгийг гаргахад тэр үед манайд «Сүхбаатар» кинонд тоглохоор ирсэн Лев Свердлин өгөөж буянаа хайрласан юм сан. Монголын амьдралын тухай төсөөлөлгүй шахам ирсэн ч Лев Свердлин тун ахар хугацаанд гайхалтай шаламгайлж, манай зан заншлыг монгол хүнээс дутуугүй мэддэг болж билээ. Манай жүжигчдийг зав зайтай суулгана гэж ер үгүй сэн. Жаахан л зав гарвал «хуална» гэнэ. Хуалж хуалж дуусаад «Болж байна уу» гэнэ. Монгол дээлийг өдөрт арав хорин удаа бүсэлж, тайлна. Тэгэхдээ «Болж байна уу» гэж шална. Их Ленинд өргөн барих бичиг хийж явсан ташуурыг янз янзаар барьж үзнэ. «Болж байна уу» гэж ахин дахин шална. Моринд мордоно, бууна. «Болж байна уу» гэж бас л шална. Үүнийхээ ачаар Сүхбаатарын дүрийг дэлгэцнээ үнэхээр чадамгай бүтээж чадсан сан. Лев Свердлин, Сүхбаатарын дүрд тоглосон тухайгаа «Дуртгал» номдоо бичсэн байна билээ. Түүнээс хоёр зурвасыг та нарт уншиж сонирхуулъя. Нэг: «Сүх бол үлгэр домгийн атлаа үнэн амьдралын баатар, дайн тулааныг удирдаж хорин зургаахан насандаа жанжин болсон, маш сонин амьдралтай хүн... Зөвхөн өөрийн жүжиглэх авьяас эрдэмд тулгуурлаад дийлэхгүй, баатрын амьдрал, сэтгэл санаанд гүнзгий нэвтрэх нь зайлшгүйг би ойлгож байв. Сүхийн дүрийг бүтээхэд маш их цаг хугацаа шаардагдсан юм. Би Сүхбаатарын зан төрхийг аажим аажмаар ухаарч түүний ааш авир, бодол санаа, ертөнцийг үзэх үзэлд нь нэвтрэн орох болов...» Хоёр: «...Ролийн дэвтэртээ би тусгай тэмдэглэл хөтөлдөг байв. Дайчин нөхдөө дайсны сумнаас авч чадахгүйдээ Сүхбаатар уйлна гэж зохиолдоо бичжээ. Дэвтрийн захад би «Яаж уйлах вэ?» гэсэн байв. Энэ хэсгийг олон янзаар тоглон, тэгээд ч Сүхбаатар мориныхоо хүзүүгээр тэвэрч, дэлэнд нь нүүрээ наан уйлж байсныг олсон юм...» гэжээ. За ямар вэ! Саяын миний уншсаныг кинотой нь харьцуулаад та нар бодоод үзэгтүн. Тэгэхэд л гүнзгий судалгаа, мэргэн арга ухаан гэдгийн утга учир нь та нарт олдоно. Миний хувьд гурван дүр нийлж баймааж жинхэнэ нэг Сүхбаатарыг бүтээхийг эрмэлзсэн юм. Ингэж цуврал дүр бүтээнэ гэдэг ховор ч тохиол, хэцүү ч даваа юм билээ. Дүрийн эрэлд гарна гэдэг иш мухаргүй, далайгаас сувд түүхтэй л адил эрэл юм шүү дээ, ухаан нь! гэж багш өгүүлсэн юм. Чухам үнээн! Он цагийн урсгал, орон зайн хол ойроос ул хамааран хийсэн үлгэрлэсэн, хэлсэн зөвлөснөөрөө багш хүн гэдэг шавь нартаа байнгын багш хэвээр л явах юм. Багшийн заасныг даган, бас ч баяжуулах гэж би ч гэсэн чадан ядан мэрийж мэхийсээр л явна. Орчуулга, үндэсний жүжиг, эерэг, эсрэг баатар, эр хүний дүр, ахмад, дүүмэд хүний дүр, тайзан дээр янз янзаар л туршиж үзлээ дээ. Энэ замаа бодоход соёлын ордны «Ханын сонин»-д Сүрэн:

	 

	«Үзэх бие нь нэгэн атлаа

	Үйлийн үргүй түмэн дүртэй юм чи

	Сэтгэх тархи нь нэгэн атлаа

	Яахын аргагүй буман увдистай юм чи»

	 

	гэж бичсэн нь жүжигчин хүний зовлон жаргалыг зөв ухаарсан үг шиг надад санагддаг юм. Тоглосон дүр болгоноосоо нэг хоёр сайныг шингээж аваад байвал үнэхээр арван хуруу тэгш хүн болох сон. Үнэндээ «Тайз бол хатуу сахилга» гэдэг лавтай даг шүү. Мэдсэн хэр нь хувийн эмх цэгц барагтайгаа би арилгаж чадахгүй юм.

	— Эмх замбараагүй чинь хэний буруу вэ? гэж хэн нэгний хэлэхэд:

	— Ийм байдалд дасгасан манай ээжийн юм уу эсвэл тэр эмх замбараагүйн өөрийн буруу л даа. Ямар миний буруу биш гэж хариулсныг манайхан одоо хүртэл шоолж ярьдаг билүү.

	Тоглож наадаж хариулж байгаад дандаа л өөр бусдын буруу гэдэг үг амнаас гардаг болчих вий дээ. Тэгвэл тоглоом маань шоглоом болж хувирна шүү гэж Заяа бодов. Заяа дэвтрээ хааж өрөөн дотуураа алхлаа.

	«Давчуу үеийн гурав хоногийн дасгалаас хоцорно гэдэг тайван үеийн гучин өдрийн сургуулиас алгуурлалаа л гэсэн үг. Нэг л болж өгөхгүй байна. Аргагүй л туршлага дутаж байна. Уран сэтгэмж мөхөстөж байна. Өөртөө гологдоод байгаа юм битгий хэл сэтгэлд хүрлээ гэсэн юм үзэгчдэд бүрэн таалагддаггүй шүү дээ. Одоо би өөрөө бус миний замд садаа бологч хорон санаатан болоод инээх болж байна. Ийм инээдийг хүйтэн, хөх гэдэг байх аа!»

	Заяа толины өмнө өөрийгөө анхааралтай ширтэн харж сууна. Энэ хэсэгт «Чиний хэлдгийг бодож үзэх л байж дээ» гэж хэлээд хөх инээдээр инээх юм сан.

	Би хүнийг хорлож ажил амьдралын замд тотгор учруулж сэтгэл ханасандаа ёстой нүүр дүүрэн инээх ёстой. Бүх хэсэг нь хоорондоо адилхан болчих гээд байна... Нэг нь ч сэтгэлд дүйсэнгүй. Дахиад л сургууль хийж өрөөгөө цуурай хадтал инээв... Тэгснээ «Түргэлээрэй» гэдэг хэсгийг гуч дөч давтлаа. Өнгө нь нэг л олдохгүй байна. Үг бүр өөрийн өнгөтэй сөн дээ гэснээ Заяа цагаа харж «Арваад хурмын дараа манайхан цугларах нь. Салхинд гарахгүй бол оройн арав, арван нэг хүрэхэд толгой өвдөнө байх» гээд босов.

	Гадаа зөөлөн салхи сэрүү татан сэвэлзэж таримал модны мөчир дамжин шувуухай мөнгөн хонхны аялгаар жиргэж байв. Таних, танихгүй олны урсгалд Заяа тоглох дүрээсээ өөрийг эс бодон алхална. Гэнэт өөрийн нь тоглох дүр «Түргэлээрэй» гэж дуудах шиг боллоо. Эргэн харвал, залуувтар бүсгүй томоо болсон дүүгээ «түргэлээрэй» гэж дуудаж байв. Миний түрүүчийн эрсэн хэсгийн өнгө мөн. Заяа тэр үл таних бүсгүйн байр байдал, ая аашийг алдалгүй харж түүний юу нь дүрд тохирохыг олж авах гэж хичээнэ. Үүнээс Заяагийн тоглох дүрийн хандлага шуудхан эхлэх байжээ. Үүгээр ч үл барам энэ үгийг үзэгчдийн сэтгэлд юм бодогдуулахаар хүргэх учиртай байсан болой. Заяаг эргэтэл Туул ордны зүг явах зуураа зам нийлэв. Туул:

	— Найз аа! Сайхан амрав уу гэснээ: — Чи бид хоёр ч Лхамын дүрээс болж балрах нь ээ дээ. Заяад тохирох дүр биш гэж манайхан ярих юм. Тэгэхэд нь «Тохирохгүй яадаг юм бэ!» гэж би чамайг өмөөрөөд. «Залуу хүнд өгөх л хэрэгтэй гэсэн шүү» гээд хи-хи-хи инээв. Ингэж инээхдээ «Чи бас халзан Дамбатай хавсайдаж эхний тоглолтод гарна вий! Дэлгэр даргад зэс хошуу өргөчихсөн цагт та хоёрын дураараа дургиж, дунд чөмгөөрөө жиргэх чинь юу л бол» гэж Туул бодож явлаа.

	— Ёстой л энэ дүрээс болж балрах нь ээ! Анхандаа нээрээ болих юм уу гэж санаж байтал та нар минь намайг зоригжуулж, тэгээд ч «Дүрийг жүжигчин сонгодоггүй. Жүжигчнээ дүр сонгодог» гэдэг үг бодогдоод! Ерөөсөө адил дүр тоглохоор амархан загварт ордог болохоор үзээд алдъя гэж бодсон шүү. Үнэхээр хэцүү дүр! гэж Заяа өгүүлэв. Энэ үес Туул, Заяагийн эрж хайсан Лхамын инээдээр яг инээв. Заяа «Яг ийм» гэж нүдээ анин тэр инээдийг дотроо тогтоож авав. «Үүнийг л алдаж болохгүй» гэж сэтгэлдээ, зүрхэндээ шингээхийг Заяа чармайж явлаа.

	 


ТАВ

	Заяа гэртээ орж гэрлээ асаалаа. Давын өмнө л хөдөө гадаа явахдаа өмссөн хир суусан хувцас хунар нь угаалгын машинаар дүүрэн харагдав. Ээжийнхээ зэхэж халуун савнаа хийсэн хоолыг идсэн Заяа яаравчлан босож машинаа ажиллуулах гэтэл оосор нь мулт үсэрчээ. Өргөж хийхээс өөр аргагүй. Заяа шүд зуун хүч гаргаж машинаа өргөөд тавьтал ууцаар нь хөшиж дотор нь балартав. Машинаа хоёр гараараа зуурч шал ширтэн удтал суувч нэмэр болсонгүй. Босох гээд өндийтөл тархи нь эргэж, орчны сав суулга дайвалзах шиг болжээ. Заяа тэр шөнийг арайхийн өнгөрөөж:

	«Сургууль хийж эхлэхэд байлгүй болохгүй» гэж шүд зуун өглөөгүүр ажилдаа очив.

	— Заяа! Найруулагч цаана чинь ойж бууж байна. Дотоод хяналтын урьдчилсан сургуультай ч гэнэ үү гэж хэн нэг нь хэлэв. Будаг шунхаа нүүртээ хальт тавиад Заяаг яаран хувцаслаж эхэлтэл Дамбын дуу дахин хадав. Найруулагч, жүжигчдийн өрөөний хаалга татаж:

	— Өчигдөр хэдийд цуглар гэж та нарт хэллээ. Та нарыг хэдэн минут хүлээж би ажлаа эхлэх болж байна уу гэв.

	Хариу үг сөргөхгүй болохоор Дамбын үглэж үглэж буцдагийг мэдэх хойно хэн ч үг хэлж уур уцаарынх нь галд тос нэмж дэврээсэнгүй. Дамбын өсгий дээр гишгэх алдам хойноос нь гарсан Заяа тайзнаа гүйж очив. Энд ч уруулын будаг, тэнд ч оо, онгорхой цүнх, Заяагийн өрөө ч тэмээ туйлсан юм шиг үлджээ. Дамба:

	— Буцаад! Дахиад яв! Яасан тархи нь гашилсан эд вэ! гээд хэн нэгийг загнан шал доргитол дэвсэлж байлаа. Тэгснээ:

	— Заяаг дууд! Морилж ирж үү! гэж хашхирав.

	— Би бэлэн! гэж Заяа угтан дуугарлаа.

	— Нөхөр Заяа! Та наад цагаа харчих. Хэний үг танд үг болдог байна вэ! гэв. Заяа ч ам нээсэнгүй. «Уураа их хүрвэл дуугүй болчхож бай!» гэж Төмөр багш хэлдэг сэн билээ. Нээрээ л уур уцаарын үес хүн ам нээхдээ юу ч гэж хэлж болно шүү. Ам алдвал барьж болдоггүй гэгчээр нэгэнт гарсан хийг уураа гарсан хойно хэчнээн эргэцүүлэн бодож гэмшээд ч нэмэргүй шүү дээ. «Та нар хичээлээс яах гэж хожимдов, хэлээд аль!» гэж багшийг шаардахлаар манай ангийн хэн ч дуугардаггүй. Дахин хэлэхлээр нь «Та бидэнд, уурлавал дуугүй болчхож бай гэсэн шүү дээ» гэж охидын шагшилдан хариулахад нааш цааш ууцаа үүрэн амандаа нэгийг үглэж хэд алхсанаа уцаар бухимдал нь гарч:

	— Мөн ч адтай мондиуд шүү гээд нүдээ жийтайлган инээмсэглэдэг сэн. Ялангуяа ангийн охидын дотроос би санасан бодсоноо багшид нууж хаалгүй шулуун шууд хэлж орхино. Багш буруу зөв хоёрыг дор нь тунгааж ялгана. Нэгэн өдрийн хичээл дээр би «жижиг дүр» гэж ярьж орхисон сон. Гэтэл багш босож ирээд л:

	— Жижиг дүр гэж хэзээ ч байхгүй, мэргэжлийн жүжигчний амнаас гарах үг биш. Гурван агшин зурсхийгээд өнгөрсөн дүр сэтгэлд бат хоногшсон байхад гучин хурам тоглосон дүр санаанд үлддэггүй ч тохиол бий. Дүр жүжиг тусмаа хүний сэтгэлд хүргэхэд хэцүү. Үзэгч чамаас хэдхэн алхмын зайд сууж байна. Түүнд очиход амар. Сэтгэлд нь хүрэхэд хэдэн мянган бээр алс байж болно. Үзэгчдийн сэтгэлд зай товчлон үг дүр хоёроо хүргэдэг болсон цагтаа л жүжигчин болох нь ээ гэж бод! гээд л алдар цуут жүжигчдийн гарамгай бүтээсэн зурвас дүрийн туршлагаас эш татаж тайлбарласан сан.

	Манай багшийн бахархал, жигшил нь хэзээ ч далд байж чаддаггүй юм.

	— Урьд болоод байсан гэсэн үгийг дуулуут л:

	— Урьд болоод байсан гэнэ ээ! Энэ үгийг хоосон давтсаар үнэнд ойртохгүй болгож орхижээ. Урьд гэх нь битгий хэл өчигдрийн гэж ярьж болохгүй. Өчигдрөөр сэтгэлээ зогоож, өнгөрсөн алдраар түрүү бариад эхэлбэл хэн гээч болохоо илчлэх нь тэр. Өчигдрийн тоглолтоороо өнөөдрийг аргалж эхэлбэл «Би болохоо болилоо» гэж бодогтун. Жүжиг бүр, тоглолт бүхэн шинэ юм шиг өөрт санагдаж байх ёстой. Чи зөвхөн дүр бүтээдэггүй хүний оюун ухаан, эрэлт хэрэгцээг хангах уран сайхны ертөнцийг бүтээж байгаагаа ухаар! Чи амьдралдаа хэнээс ч ялгарах өөр хүн атлаа тайзан дээр очихоор бусдыг давтаж байна. Чи өөрийнхөөр тэр дүрээ босгох ёстой. Шекспирийг дэлхийн хэдэн мянган найруулагч тавина! Би нэгийг олж нээж байж л уг жүжгийг тавилаа гэж хэлж болно. Сонгодог жүжгийн тавил гэдэг нэгийг нөгөө тайзанд орчуулан дамжуулахын нэр биш! «Театрын уламжлалын мөхөл нь энэ уламжлал, энгийн хуулбар болж хувирсанд оршино. Театрын үнэмлэхүй мөнхийн хэмжүүр нь ижилгүй давтагдашгүй чанар байдаг» гэж Немирович-Данченкогийн хэлсэн үг санагдах юм гэдэг сэн.

	Бидэнд долоо хоногийн гурав дахь өдөр бүхэн, хуучирсан шар цүнхээрээ задартал ном чихэн ирж тарааж өгөөд түрүүчийнхийг буцааж авна. Тэгэхдээ багш:

	— Чи уншсан биз. Юу олж авснаа хэл! гээд суулгана. Бидний зарим нь багшийн ярьсны зөвхөн үг үсгийг өөрчлөх төдий өгүүлэхэд:

	— Өнгөц ойлгож дээ. Та нар зохиолыг хальт мулт гүйлгэснээ уншлаа гэх юм. Уншина гэдэг зохиолын үг үсэг бүрийг ухааран тайлахын нэр. Сайн зохиолыг ахин дахин унших тусам чиний урьд ажиглаж анхаараагүй шинэ шинэ утга санаа нээгддэг юм. Жинхэнэ ширээний номоо унш! Унш бас дахин унш! Оюутных шиг завтай цаг дахиад олохгүй шүү. Хожим гэмшихгүйн тулд нарны эрт, насны залууд сурч судлахыг амжуулж авцгаа. Тэгж чадвал насны үнэ цэнийг цагт нь ойлгож, цагт нь ухаарахад тус нэмэр болно гэж хэлдэг сэн. Тэгэхэд бид мэтийн шувуухайнууд «Багш аа! Кино үзэх билет авсан юм сан. Хожигдох нь байна» гэж хэлээд номоо хумхин дэрхийн босож нисэх мэт арилдаг сан. «Та нар орой яагаад манайхаар очсонгүй вэ. Хэн хэн очих хуваарьтай байлаа...» гээд л багш маргааш нь бүртгэлээ гаргана. «Яршигтай юм. Ганц сайн өдөр амраахгүй. Өөрөө ч амрахыг бодохгүй» гэж дургүйцсэнээ ил эс гарган дор дороо нэг шалтаг олж хэлнэ. «Дахиад ингэж болохгүй. Санууллаа. Би та нарыг ирэхгүй болохоор Чеховын жүжиг уншлаа» гээд түүнд дүр яаж ялгаруулан гаргасныг задалж ярьдаг сан. Мэдсэн уншсанаа нэг ч болов хүнд хэлж байж л багшийн санаа сая амарна. Багшаас бид магтаалын үг хэзээ ч үл сонсоно. «Өнөө орой тавтай амарч болно» гэсэн үг дуулбал боллоо гэсэн үг. Энэ үг ямар ч сайн гэснээс илүү үнэлэлт гэдгийг бид андахгүй. Сүүл сүүлдээ багшийг ам нээхээс өмнө бид бүхнийг ойлгодог болсон юм. Миний багшийн эд эс бүхэн увдистай. Багшийн нүд нэгийг хэлнэ. Гар нэгийг өгүүлнэ. Хөлийн гишгэлт, алхаа нэгийг үзүүлнэ. Багшийн ярьж зөвлөсөн бүхнийг тэмдэглэсэн буюу эсвэл дуу хураагчид шингээж авсан сан бол бүхэл бүтэн онолын ном, урлагийнхны гарын авлага байх сан. Хаа нэг газраас түүнийгээ бич гэвэл дадаагүй болохоор багшийн тэр мэргэн ухаан албадлагаар яасан ч бүрэн төгс гарахгүй. Багшийн ухаан яг л тайзанд цоорч гардаг гэж надад санагддаг юм. Ийм юмыг манайхан, манайхан ч гэж бид огт анзааралгүй өнгөрч дээ.

	Хичээл, семинарт ч, дасгал сургуулийн үеэр ч, шалгалт шүүлгийн цагаар ч багшийн сургамж сургаалыг сонсох завшаан анх яаж надад олдсон сон билээ?! Би эмэгтэй хүүхэд хэр нь багадаа Сүхбаатар болж тоглодог сон. Би цэргийн шовгор оройтой малгай өмсөж аралтай суран бүс бүсэлж, модон сэлэм ташаандаа зүүдэг байсан. Энэ маань жүжиг, кино үзэж түүнээс Сүхбаатарыг олж дуурайсан хэрэг. Миний дуурайсан тэр Сүхбаатар бол багш маань байсныг анх нүүр учрахдаа би сайн мэдээгүй юм.

	«Кино-драмын ангид элсэлт авахаар шалгаж байна» гэсэн зар аймгийн төвөөр тарахад аравдугаар анги төгсөх гэж байсныг ч хэлэх үү! Бүжиг дуунд хар багаас сонирхолтойг ч хэлэх үү! Би ангийн хэдэн хүүхэдтэй хамт Соёлын ордонд явж очсон билээ. Шалгагчдын дунд суусан ахимагдуу хүн:

	— За охин минь ямар авьяастай вэ? Түүнийгээ үзүүл гэж өгүүлэхэд би эхлээд дуу дуулж, түүндээ ялимгүй зориг нэмж «Бидний улс эв саналаа нэгтгэн нийт нэгэн хүчнийг нийлүүлэн зориглон хөдөлбөөс үл хүрэх газар үгүй бөгөөд мэдэхгүй, чадахгүй гэх явдал үгүй болж дан ганц цэнгэлийн манлайд хүрч болмуй» гэж тайзнаа хөдөлгөөнтэйгөөр уншсан юм. Энэ бол жанжин малгай өмсөж сэлэм агсан байж л Сүхбаатарын түмэн ардад хандаж хэлдэг хүндэтгэл үг. Гэтэл сургуулийн дүрэмт хувцас өмсөж, гэзгээ хоёр салаалан сүлжсэн годгор охин хэчнээн сайн дуурайж эр хонгор дуу гаргалаа ч гэсэн шалгагчдын сэтгэлд яаж хүргэх вэ дээ. Комиссынхон арга буюу инээдээ барьж:

	— Чи тэгээд Сүхбаатар юм биз дээ, зоригтой л охин байна гэж нэгний өгүүлэхэд би яагаад ч юм бэ, ичсэн юм. Ялангуяа «Ура!» гэж хэлээд тэнгэр өөд буудах дүр үзүүлэх ёстойгоо сандрахын эрхэнд газар луу чиглүүлэн гохоо дарснаар харуулснаа бодохоос улам ч зовов. Толинд хардаг сан бол миний хацар чавга шиг ув улаан болсон биз. Дуурайсан Сүхбаатар чинь өөрөө шалгалт авч байна шүү дээ гэдгийг Соёлын ордноос гаруутаа мэдэж нүүр хийх газаргүй болж түргэн арилж өгсөн билээ. Тэгэхэд «Энэ охинд авьяастайн ямар нэг талст гялсхийх шиг боллоо. Ямар ч болов аваачаад оролдоод үзвэл яадаг бол» гэж эргэлзэж бодон суусан юм гэж багш хожим нь ярьсан юм. Ийм хүнтэй багш шавийн барилдлагатай болно гэдэг олон тохиолдох завшаан биш. Азтай хүн гэж өөрийгөө би боддог юм. Их хүний олон сайн чанарыг миний багш биедээ шингээсэн сэн. Тийм ч баймааж нь Сүхбаатарыг түмэн ардын сэтгэлд дахин амьдруулж өгөө биз дээ. Түүний тоглосон Сүхбаатарын дүр үнэхээр цэргийн их жанжин, улс орныг тохинуулагч ухаалаг удирдагч болж чадсан гэлцдэг билээ. Манай багш залуу зандан цагтаа авьяас билэг нь тодорсны тул аль эрт Ардын жүжигчин цол шагнуулсан буурлуудын нэгэн сэн.

	— Сэтгэлээр баян явахаас сайхан юм хорвоод ховор доо гэж багшийн хэлэхийг олон удаа сонссон билээ. Сэтгэлийн баян! Эдийн баян гэдгийг би даанч ойлгодоггүй байж дээ. Яривал мэдлэгтэй, бодвол ойлгох чадалтай байж урлагийн хүний нэр төрийг хойч үеийн өмнө бат хадгалахыг хэлж байж шүү дээ. Миний багшийг зөвхөн сайн хүн, сэтгэлээр баян хүн гэж хэлэхэд магтаалд үг дутна. Монголд үе залгамжлах бүхэл бүтэн сургуультай хүн. Төвийн тайзанд «Учиртай гурван толгой»-н Юндэнд анх хэн тоглов? Миний л багш. Түүнийг хэн найруулав? Манай л багш. Монголын бүх аймаг, орон нутгийн соёлын ордон, театрт найруулагч, жүжигчдийг хэн бэлтгэлцэв? Манай л багш!

	«Олон шавьтай хүн олон, хүүхэдтэй эх шиг болдог юм» гэж багш нэг удаа хэл лүү.

	— Би ийм жүжиг тавилаа гэж Дорнодоос нэг нь бичнэ. Багш баярлаж:

	— Би нэг үзэх юм сан. Даанч зав зай хомс гэнэ.

	— Би тийм жүжгийн гол дүрд тоглолоо гэж Хэнтийгээс нөгөө нь бичнэ. Багш баясаж:

	— Би нэг үзэх юм сан. Жаахан илбэдэх байдалтай сан. Түүнээ засаа болов уу үзэх сэн, даанч завдахгүй гэнэ. Тэр олон шавь бол багшийн эрдмийг хөдөөгийн уул талаар түгээн дэлгэрүүлж залгамжлагчид мөнөөс мөн.

	Миний үеийнхэнд бэлэн бэрх хоёр зэрэгцэж байна. Ахмад жүжигчид бидэнтэй зэрэгцэж яваа нь тэднээс аливааг асуухад бэлэн лавлагаа! Энэ бол сайхан. Гэтэл тэдний дэргэд сүрд дарагдаж зориг дутах осол бий. Түүнийг давна гэдэг бэрх даваа!

	Одоо багш маань энд байгаа сан бол дэргэдээс нь салмааргүй (багш даанч залхуугүй л дээ) залхууг нь хүртэл шалмаар санж. Ер нь гэм нь урдаа, гэмшил нь хойноо гэдэг үнэн юм даа гэж, бодсоноо Заяа тайзнаа гарч сургуулилав. Заяа ийнхүү гүн бодолд автан биеийн чилээрхлээ түр ч атугай мартжээ. Сургууль дуусгахад биеийн эвгүйрхэл дахин хүчтэй сэргэв.

	— Заяа! Чиний царай яачихаа вэ! Бие чинь зүгээр биз гэж Сүрэнгийн асуухад ёолмоор байсан ч бусдын дэргэд шүд зууж:

	— Зүгээр гэв. Заяа Сүрэнгээр сугадуулан эмнэлэгт хүрэх замдаа хэд хэд сууж амрав.

	— Заяа минь чи дэндэж шүү. Бие муу гэж хэлээд өглөө чөлөө авахгүй яасан юм бэ! Тэгэхэд аашлуулан аашлуулан өчнөөн цаг зогсох ямар хэрэг байна гэж Сүрэн зэмлэв.

	— Сүрээн! Би мэдэж байна. Тайзан дээр сургууль зогсвол яах билээ! гэв. Эмч, сувилагчийн яриа нэг холдон, нэг ойртсоноо бүр алслан юу хэлэх нь мэдэгдэхгүй дүнгэнэнэ. «Би яаж байна. Хорондоо ёо гэхгүй юм шүү. Ухаан алдах юм биш биз» гэж санагдахын сацуу бодол нь дүрс болон нүдний нь өмнүүр жирэлзэж нүүрэн дээр Сүрэнгийн царай тодрон тодорсоор тусаж ирэх шиг болов...

	— Цаг боллоо. Би явалгүй горьгүй гээд өндийхдөө эмнэлгийн орон дээр хэвтээгээ Заяа сая мэдэв.

	— Заяа! Болгоомжтой хэвт!

	— Маргааш яамнаас хүн ирж сургуулийг хянана гэсэн. Эмч ээ! Өдөрт гурван удаа сургуулилаад ч амжихгүйд хүрч байна. Би яах вэ, олноо бодолгүй горьгүй, та намайг эндээс гаргаач гэж гуйв.

	— Ажил! Ажил! гэх л юм та нар! Чиний л биед муу шүү дээ гэснээ:

	— Цэвэрлэсний дараа ядаж нэг хоног ч хэвтүүлмээр л байна, яадаг юм билээ гэж гайхалзсанаа «Аймаг орны нэр юм даа» гэж эмч сэтгэлдээ нэгэнтээ шивнэж аргагүйн эрхэнд толгой дохижээ.

	 


ЗУРГАА

	Урьдчилсан хяналтын тоглолт хэдийнээ дуусаж жүжигчид түүний дүнг хүлээж ядан сууцгаах ажээ. Хэдхэн хурам хүлээсэн боловч хүн бүхэнд өчнөөн төчнөөн цаг өнгөрсөн мэт санагдах нь аргагүй ээ. Энэ зуурт тайзнаа үйлдсэн тоглосон бүхэндээ хүн бүрий хувь хувийн шинжилгээ хийж оноо алдаагаа дэнсэлцгээх нь илт. Жүжигчдийн цугларсан үес ордны тайз, жүжигчдийн өрөө, үзэгчдийн танхим ийм нам гүм байх нь өдрийн од шиг ховорхон тохиолддог сон. Таазны гэрэл чийдэнг савлатал хашхирч зандарч явдаг Дамба хүртэл сандалд хөлөө ачиж, шанаа тулан бодолхийлж сууна. Харахад нэгэн бие л тайзнаа суугаа ч гэсэн тархинд нь цээж Дамба, чигч Дамба хоёр арцалдах авай.

	Цээж Дамба: — Өнөөдөр ч яах вэ, түрүүчийнхээс овоо шүү. Хэчнээн хоног хөлс шавхсаных ямар ч гэсэн өрөлт жигдэрсэн байна. Хүний хийснийг үнэлж мэддэг л юм бол гайгүй биз.

	Чигч Дамба: — Дутуу дулимаг юм цөөнгүй байна шүү. Өнөөдөр ч гэсэн цэвэрлэх цэгцлэх юм харагдаж л байна. Ажлыг зөвхөн хөлс шавхсанаар бус үр дүнгээр нь хэмжинэ гэх байлгүй.

	Цээж Дамба: — Яамны мэргэжилтэн гуай хэр зэрэг цэцэрхэж гарах юм бол доо. Ер нь юмыг босгоно гэдэг хэцүү юм. Нураана гэдэг амархан шүү дээ. Болохгүй шиг бол хэлэх үгээ хэлж л орхино. Энэ мэргэжилтэн хүүхдийг ор гарч оготно сүүллээгүй байхад муу ах нь тайзан дээр хөл тавьсан хүн.

	Чигч Дамба: — Болохгүй ээ! Яамнаас ирсэн хүнтэй омог догшин харьцсанаас чамд алдаа л гарна уу гэхээс лав хожоо олдохгүй. Өгсөн засварыг чи хийх л ёстой. Энэ хүний зөвшөөрсөн саналгүйгээр чиний найруулсан хөтөлбөрийг төвд хүлээж авна гэж бодно уу. Тэр дэмий!..

	Хэдийгээр нүүр нүднээ бичээстэй байх удаа бий ч амнаас үг алдуураагүй цагт түүний өнгө аяс хүнд тийм ч хялбархан бүрэн төгс ойлгогдох юун. Чухам л үүнтэй могойн эрээн гаднаа, хүний эрээн дотроо гэсэн үг учир утгын нарийн сүлжээтэй биз. Заяаг дуудаж булангийн сандал дээр суулгасан Дамба:

	— Миний бодоход хотод очоод Соёлын Яамны хяналт болоход Туулыг тоглуулъя. Жинхэнэ нээлтийн тоглолтод чамайг гаргая гэж тохиръё, болох уу? гэж асуусанд Заяа ярвайсхийж:

	— За за гэж толгой дохив. Энэ асуултын нарийн утга начрыг Заяа сайн ухаарсангүй. Түүний бодол саяын тоглолтоос огтхон ч салж чадаагүй байжээ. «Өнөөдөр би хоёр ч удаа алдаа гаргалаа. Нэг нь хэн хүнд илэрхий. Нөгөөг нь ажигласан болов уу, үгүй болов уу. Жүжгийн сүүлийн хэсэгт хамаг бие шархираад бараг л унах дөхлөө. Хоол унд холдсоных тэр юм уу  толгой эргэлээ. Гэсэн ч би яах вэ. Сүрэнг минь юу гэж хэлдэг бол. Өнөөдөр ч чадлаараа тоглох шиг болсон. Гомбыг минь бас юү гэдэг бол. Адуучин эр гэхэд мань хүн тайзан дээр биеэ өнөөдөр хэзээ язааны дуучин шиг хээвнэг авч явж чадлаа шүү. Өнгөө ч зөв оллоо» гэж сэтгэлдээ шивнэжээ.

	Түүнээс холгүй суугаа Туулын харц Дамба, Заяа хоёрт ээлжлэн ээлжлэн тусна. «Заяа ч өнөөдөр миний мэдэх гурван алдаа хийлээ. Юм харах нүдийг таглачхаагүй бол хянадаг сонждог улс нь мэдээ л биз. Би өнөөдөр тоглож үзүүлсэндээ онолоо. Хэн сайн тоглосон нь гэж Дэлгэр дарга хэл лүү. Өнөөдөр эхний тоглолтод орох зөвшөөрөл өгч юун магад. Энэ муу Дамба ойрдоо «Манай хуучин ханагар» гээд намайг долдойдож их далбиганаад байгаа юм. Худлаа л байх даа. Наанаа малилзавч цаанаа «Чи хэдийн Дэлгэрт намайг юу гэж матаа бол гэж араа шүдээ зууж яваа» гэж Туул бодож сууна. Түдэлгүй... аймгийн намын хорооны ажилтан, яамны төлөөлөгч, ордны дарга гурав тайзнаа гарч ирэв. Хүн бүрийн хараа тэр зүг хандаж, юу хэлэхийг чих тавин чагнав. Яамны уран бүтээлийн хэлтсийн мэргэжилтэн, нүдэндээ шилтэй залуугийн өгүүлэх нь:

	— Дүрүүдийн тоглолтын гол ноён нуруу босжээ. Энэ бол та бүхний хамтын чармайлтын үр дүн гэж оршил хэлснээ:

	— Анхаарч цэвэрлүүштэй, ахин харууштай зүйл бас байна бололтой. Нэлээд сунжруу уйтгартай хэсэг ч байна. Энд найруулагч хасалт хийх хэрэгтэй байх. Тоглолт хэд хэдэн газар ритм унаж байна. Үүн дээр жүжигчдийн хувцас хунар, биеэ авч явах тайзны соёл, хийморь жавхаа нөлөөлж байна. Найруулагч анхаарах хэрэгтэй. Ялангуяа сайн дурынхныг мэргэжлийнхээс онц ялгаатай харуулбал муу гэдгийг онцгойлон бод! гэв. Дамба царай улс улс хийлгэснээ:

	— Тэр үнэн! Гэхдээ сайн дурынхныг энэ зэрэгт хүргэнэ гэдэг! Ер нь юмыг... гэв.

	— Би эхлээд саналаа хэлье. Дараа нь та бүхэн ярина биз, болох уу, найруулагч аа! гэж хэлснээ мэргэжилтэн үгээ үргэлжлүүлж:

	— Жүжигчин бүр дүрээ өөрийн болгож чадаагүй, алаг цоог байна. Эхний тоглолтод Заяа их сандрав уу, яав, үгээ алдах шиг санагдлаа. Утсаар ярихдаа хүртэл заримдаа «Би Заяа байна» гэж хэлэв үү дээ. Түүнээс бус уг дүрийг сэтгэлгээтэй гаргах, үгийн өнгийг олох талаар ахиц харагдлаа. Заяагийн нээлтийн хэсэгт өмссөн хувцас зохимжгүй байна. Үүнийг сольё. Удаах тоглолтод Туул үгээ сайн цээжилсэн байна. Тэгэхдээ нэг л жүжиглээд л байх шиг санагдлаа. Хэнийг эхний тоглолтод гаргахыг Яамны уран сайхны зөвлөлийн хяналтаар шийднэ байх. Адуучин хүн сургуулилаад удаагүй гэхэд Гомбод ч гооч байна шүү. Сүрэнгийн тоглолтыг сайн тордвол нэг л оноо гэсэн үг. Энэ саналыг бид бүгдээр тохиролцоод (гэснээ дэргэд зогсоо удирдах нөхдийг заав) та бүхэнд хэлж байгаа юм шүү гэв. Мэргэжилтэнтэй зэрэгцэн зогссон Дэлгэр «Ноён нуруутай байна. Хот орон явтал нухахад давахдаа л давна. Тэгэхэд манай Дамба хүний үгний зах сэжүүр гарч дуусаагүй байхад л бухимдан ухасхийж босдог нь юу вэ. Мань эр, хүний зөвлөмж сонсох нь улам л багассаар байна даа. Алба, амин хувийн нөхцөлд би хэлэхээрээ л нэг боллоо. Тайлбар хэлэлгүй толгой дохиод гарна гэдэг даанч үгүй. Сүүл сүүлдээ би мэргэжлийн дипломтой хүн. Монгол улсад соёлын ордон ганц биш шүү гэж ярьдаг болсон гээч. Юуны түрүүн л би би гэж хэнхдэг цээж заах болж. Ээ дээ «Би»-гийн өвчин даамжирвал эдгэхэд ч бэрх л бий вий...» гэж бодов. Дамба тайзнаа зогсох хүмүүсийн зүг нүд цавчилгүй харж сууна. Түүний тархинд бас л хоёр Дамба арцалдах аж.

	Чигч Дамба: — Мэргэжлийн хүний амнаас энэ зэргийн үг гаралгүй яах вэ. Яамны мэргэжилтэн эхийг эцээж, тугалыг тураахгүй ярилаа. Сургууль ч дутаж л байна. Энэ дагуу засдаг засуулдаг л хэрэг.

	Цээж Дамба: — Найруулагч найруулагч гэж заавал намайг онцолж чичилдэг нь юу юм бэ. Гүйж хийх нь минийх, өөлж голох нь эднийх болж байна уу. Тэгж ярих юм бол Дэлгэр ч надаас дутуугүй хамаарах л байх. Тэгэхэд тайзанд хөлөө алцайж зогсчхоод хаанаас ирсэн бурхан зочин гэгч бол?!

	Чигч Дамба: — Улсын өмнө энэ арга хэмжээг хариуцсаны хувьд Дэлгэр тайзан дээр аймаг, төвийн удирдлагатай гарах нь яагаад буруу гэж.

	Цээж Дамба: — За яах вэ, зүйн дагуу хэрэг гэж бодъё. Тэгвэл найруулагч би яагаад тэдэнтэй мөр зэрэгцэн зогсож болдоггүй юм. Би чинь хэн билээ. Би... Би... Би...

	Чигч Дамба: — Энд ярьж байгаа зүйл хүн хүнтэй л холбоотой юм. Бүгдийг чи өөртөө татаж яриад байна?

	Цээж Дамба: — Энэ чинь бүхэлдээ л миний хөлсөө шавхсан хөдөлмөр! Үүнээс өөрөөр голж гоочилъё гэх нь мэргэжилтэн, Дэлгэр хоёрт өөр өөлөх үг олдохгүй юм чинь. Хэрэв ихээхэн дайрч давшлаад ирэх юм бол давж заалдах эрх муу ахад чинь бий юм шүү. Харин ч голтой юм хэлж «дагуургүй» буцахаа л бодсон чинь ононо биз. Тэгж чадвал мэргэжилтэн нөхөр чи өөртөө баярлагтун!...

	Дамба суудал займартал тухлан суунгаа халзан дагзаа нэг илж үзэв. Сэтгэлийн шуурга дэгдэж суудалдаа тогтож ядах үестээ л түүний дагзаа илдгийг бараг жүжигчин бүхэн мэднэм билээ. «Хотод шийднэ гэнэ үү. Ийм үг дуулж авна гэдэг учиртай. Хүнд бас нэр ч байна. Хор ч байна. Үзээд л алдах болж дээ. Үгүй байз! Сая Дамба над юу гэж хэлэв ээ. Хотод Яамны хяналтад ганц чамайг оруулна. Заяа орохгүй. Үүнийгээ Заяаг өөрөө мэдэж байгаа гэж хэлэв үү. Энэ юу гэсэн, үг вэ? Үнэн л байгаа даа чухам...» гэж Туул бараг л амандаа уулга алдах шахав. Үүнийг огтхон ч анзаарсан янзгүй «Бие зүгээр сэн бол арай ч үгээ алдахгүй байх л даа. Хотод очиход ч бие хэвдээ орно биз. Би ч яах вэ яах вэ. Азын шоо л мэдэг. Сүрэн маань мэнд өнгөрлөө, болох нь тэр.

	— Чиний л сонгож олсон хүн гэж Гомбын сайн мууг Жамц багш бид хоёртой холбож ярих юм. Өнөөдөр ч харин давгүй дажгүй шүү гэж Заяа уруул хөдөлгөх төдий шивнэж сууна. Чингэснээ «Би түрүүнд найруулагчид юунд зөвшөөрөл өгчхөв өө» гэж Заяа гэнэт эргэлзсэнээ «Аа би ямар тэнэг вэ! Яамны хяналтад үзүүлээгүй байж жинхэнэ нээлтийн тоглолтод яаж орох эрх олдох билээ. Тоглодог юмаа гэхэд ёс зүйд нийцэхгүй шүү дээ. Юу гэсэн үг вэ! Асуудлыг ингээд амархан шийддэг байна шүү бас. Дамба найруулагч намайг бие таарууг, мөн анхаарал анзаарга муутайг далимдуулж хөөрхөн будилуулав аа» гэж шивгэнэснээ:

	— Би нэг зүйл тодруулъя. Туул бид хоёр Яамны уран сайхны зөвлөлийн хяналтад... гэсээр олны дундаас Заяаг намжирдан босоход юу болов гэсэн шиг танхимд суусан бүхэн гайхан эргэж харжээ.

	 


ДОЛОО

	«Өнөөдөр намын хорооны товчооны хурлаар орно» гэж бодохоос Заяагийн зүүд нойр хэдийнээ хулжжээ. Заяа, өрөөнийхөө адрыг ширтлээ ч, үл мэдэг цагаан гэгээ татах цонхныхоо зүг харлаа ч, орныхоо хивсэн аравчийг ажлаа ч, шинэхэн цагаан даавуу хулдсан хөнжилдөө нүд анин шургалаа ч гэсэн хурлын ширээний ард эгнэж суусан хүмүүс нэг нэгээр түүний нүднээ тодрох мэт болно. «Батлахаа алдсан гэдгээ намын байгууллагадаа чи өөрөө мэдэгдсэн үү? гэж тэдний хэн нэг эхний асуултаа Заяад тавих шиг санагдав. Би юу гэж хариулнам бэ!

	— Батлахаа алдсан гэдгээ юун ч яаруу хэлдэг юм бэ. Олдож ч юун магад вэ! Хэн нэг нь тоглож нуусан байвал яах вэ гэж манайхан хэлсэн.

	— Хүн амьтан ингэж дээр дороо оролцсон үед юунд яаран хэлсэн юм бэ. Хэрвээ олдохгүй бол аажимдаа л дуулгахгүй дээ гэж Сүрэн хүртэл намайг зэмлэсэн. Аргагүй ээ, аргагүй! Намын гишүүний батлахын нарийн нандин учрыг Сүрэн минь яаж мэдэх вэ дээ. Намын гишүүний батлах гэдэг юу билээ. Гишүүн хүн хуралдаа батлах шалгуулахгүй сууж болох уу. Татвараа хураалгахдаа батлахгүй очиж болох уу. Үгүй, ээ. Болохгүй. Тэгэхлээр намын батлах гэдэг миний намын гишүүн мөний бат илэрхийлэх, манлайлал сахилгын гэрчилгээ биш гэж үү. Уржнангийн намын баяраар ажилчин, малчин, сэхээтэн олон шижгэр залуустай цуг би батлахаа ямар баяр хөөртэй авч байлаа?!

	 

	«Хорвоод би өнөр хүн

	Хос зүрхтэй баян хүн

	Эжий аавын сүлбээтэй зүрхээ би

	Эгэл биеийн тэнхлээ гэнэ.

	Насаараа цохилох нөгөө зүрхээ би

	Намын улаан батлахаа гэнэ...»

	 

	гээд л оюутан ахуйдаа тайзнаас уншдаг байсныгаа зүрх сэтгэлээрээ жинхэнэ ойлгох шиг бол луу. Үнэхээр ч зүрхтэй минь хамт намын бат илэрхийлэх гэгч зүрх цохилж эхлэх шиг дэвэрч догдолсон сэтгэлд бодогдоогүй гэж үү. Намын хорооны дарга Гэрэл гуай надад өөрийн биеэр батлах гардуулахдаа:

	— Урлаг ард түмэнд үйлчилнэ гэж Ленин багш сургасан байх аа. За Заяа! Авьяас билгээ хөгжүүлж ард түмэндээ урлагаар үйлчлэх өгөөмөр сайхан үйлстээ их амжилт гаргахыг хүсэн ерөөе гэж хэл лүү. Гишүүний гал улаан бат илэрхийлэхийг хоёр гардан авахдаа сэтгэл хөөрөөд ч тэгсэн үү нэг л мэдэхэд би:

	— Их баярлалаа. Намын гишүүний манлайллыг нэр төртэй биелүүлж явахаа илэрхийлье гэж хэлж орхисон байл уу. Юуны ч амархан андгай тангараг байж вэ!

	— Баярлалаа гээд л зүгээр авч орхихгүй яав даа. Юу юуны тухад хүрэлгүй бодлогогүй ажиллах гэдэг үү?! Тоостой газар тавимгүй, тостой гараар баримгүй ариухан санагдах тэр батлах маань одоо хаа байна вэ?! Хаа ч алга.

	— Батлахаа хаялаа гээд л би бараг тэмээ малаа алдсан эрэлчин аятай хүн хүнээс сурагласан юм чинь! Нэгэнт шийдээд би өөрөө зарласан болохоор нууж дараад ч яах юм билээ дээ гэж бодсон. Батлах нууж тоглох зоригтой хүн манайд заяа нь байхгүй. Тэгээд л би намын үүрийн даргадаа «Алдсан» гэдгээ шуудхан хэлээд дараа нь бичгээр мэдэгдсэн. Өөр арга зам байгаагүй ээ. Юм үнэнээрээ л зөвдөнө. Тэгээд л «Соёл урлагийн тоглолтоор хот орон явна. Мөддөө хурал хийж чадахгүй. Заяагийн асуудал хэтэрхий удчих болно» гээд л хурал хийж хэлэлцэх шат дамжлага эхэлсэн!

	«Батлахыг яагаад биедээ авч яваагүй вэ?» гэж хэн нэг нь дараагийн асуултаа тавих шиг бодогдов. Тэгвэл би юу гэсэн хариу өгөх вэ! «Уг нь би биедээ авч явдаг. Тэр өдөр бие тааруу байсан болохоор ажлаас хожигдож сандарсандаа бүх юмаа цүнхэндээ хамж хийсэн. Цүнхэнд мөнгө ч байсан. Гэтэл мөнгө огт алдаагүй. Намайг тайзнаас буцаж ирэхэд будаг толь бүх юм өрөөгөөр дүүрэн хөглөрч хэвтсэн. Би сандрахдаа ингэж бутрааж хаяж дээ гэж бодсон. Үүнийгээ хамж байтал гэнэт батлах санаанд оров. Үзтэл алга. Гэртээ яаран харьж хамаг л авдар сав, амтай тагтай бүхнийг онгичиж эрсэн. Үнэхээр байхгүй!

	«Хэнийг авсан гэж бодож байна? Сэжигтэй хүн бий юу?» гэж хэн нэг нь дараагийн асуулт тавих шиг болжээ. Үүнд би дэлгэрэнгүй хариулах уу, яах вэ! Алдсан хүн арван тамтай гэгчээр хэд хэчнээн хүнийг сэрдэх вэ дээ? Намайг тайз руу гүйж явахад Туул зөрөх нь зөрсөн. Би хажуугаар нь ухаангүй шахам сандран гүйхдээ өлмий дээр нь ч гишгэсэн байх. Ёо ёо гээд хоцорсон. Замдаа миний өрөөгөөр орсон юм уу, үгүй юм уу бүү мэд. Туулыг авлаа гэх ил баттай баримт үндэс алга. Тэгэхлээр хэнийг гэж би хар буруу санах юм билээ Хардах хүн байхгүй гээд л хариулчихъя. «Туул та хоёрын харьцаа ер ямар вэ» гэж тэндээс нэг нь лавлах мэт санагдав. Юу гэж хариулнам билээ. Бид хоёрын хооронд гоц хагарал байхгүй ч надад бусдаас илүү муу байдаг нь үнэн.

	Намайг сургууль төгсөөд ирэхэд Туул «Ордны ганц» нэртэй байсан. Бодвол гол дүрд тоглодог болохоор нь тэгж нэрлэсэн биз. Намайг ирснээс хойш тэр нэр бараг мартагдсан. Ордонд ирснээс хойш кино жүжгийн хэд хэдэн дүрд тоглоход Туул ёвор яриа гаргаж, тэр ч битгий хэл ажилчдын хурал зөвлөгөөнд шүүмжилж ч байсан. Би түүнд нь санаж бодсон ч юм алга. Хийдэг ажлаа хийсээр л яваа. Юм үнэнээрээ л сайхан. Ганц надад ч биш жаахан нэр гарсан хүнд тун атаархуу л байдаг юм. Туул бусдынхаа өмссөн зүүсэн, тоглох дүрд нь хүртэл их атаархаж багтарч унах гэж явдаг нь худлаа юм биш. Аятайхан хувцас өмсөөд ирвэл тойрч нүд хужирлан хэд алхсанаа:

	— Сайхан эд юм. Загвар нь сүүлийн үеийн биш юм. Чамд нэг л зохихгүй байна гэхчлэн өө эрж эхэлдэг. Тэгэхэд нь би:

	— Өө яах вэ, яах вэ. Би моод зоод хөөцөлддөггүй. Олдсоныг нь өмсөхөөс хаа гэж эрж явах вэ гэж эрсхэн хариулдаг. Одоо бэлтгэж байгаа жүжгийн гол дүрд бид хоёр зэрэг тоглох болсноос хойш л харин юу болсон юм бэ үг өдөх нь мэдэгдэхгүй л байна. Үнэхээр хэн нь сайн байна, тэр нь эхлээд тоглолтод гарна биз. Чадлынхаа хэрээр л хоёул бэлтгэнэ. Уралдаан бол уран бүтээлдээ өсөж өндийх тэмцээн болохоос атаа жөтөө, хов жив биш! Өөр юу гэж асуух бол? Намын үүрээс авсан арга хэмжээг хүндэрсэн гэх үү, хөнгөдсөн гэх үү? Юу гэж үзэх бол. «Намд элсээд удаагүй хугацаанд батлахаа хадгалж явж чадахгүй гэдгээ амьдралд харууллаа» гээд хөөж орхихгүй байгаа?! Нэгэнт л хийсэн хэрэг. Өөрөө ойчсон хүүхэд уйлдаггүй гэдэг үг бий билүү. Үүрийн бүх гишүүдийн хурлын заалтыг өөрчлөхгүй, арга хэмжээ аваад намд үлдээвэл болох нь тэр. За яах вэ, мэдээж намын хорооны товчооноос арга хэмжээ авахдаа л авна. Гэтэл намын шийтгэлтэй хүнийг соёл урлагийн тоглолтоос хасна гэвэл яана аа! Жүжигт ч яах вэ, Туул бэлэн байна. Туулын нар гарч магнай тэнийнэ дээ. Ёстой л наашаа харж уйлж, цаашаа харж инээнэ гэгчийн үлгэр болно биз. Гэтэл нээлтийн тоглолтын өмнөх үгийг яах вэ! Одоогоор түүнийг цээжилсэн хүн надаас өөр байхгүй. Үүнд л намайг үгүйлж магад. Гэвч Туулд ч юм уу хэн нэгэнд үүрэг өгөхөд нээлтийн үг цээжлэх хоёр хоногийн хугацаа! Амжихдаа л амжина...

	Ийм л шөнө туршийн бодол-асуулт хариулттайгаар Заяа намын хорооны товчооны хуралд орсон ажээ. Гуч, дөч, тавин... минут өнгөрлөө. Заяаг хурлаас гарч ирэхийг үүдний жижүүрийн дэргэд Сүрэн орон гаран хүлээнэ.

	«Юу асууж байгаа бол. Яаж сандарч байгаа бол. Ямар шийтгэл оноодог бол» гэсэн бодол Сүрэнгийн сэтгэлд уяатай... Түдэлгүй тасалгааны үүд нээгдлээ. Заяагийн нүүр час улаан, хөлс нь хамар дээгүүрээ бурзайсан гарч ирэв.

	— За яав, миний хүү гээд Сүрэн хурлаас гарах олноос ичих эмээхийг умартан шууд л угтаж очив.

	— Зүгээр! гэхээс өөрийг Заяа хэлсэнгүй. Биеэ их барьснаас түүний гар хөл нь салганахыг Сүрэн сая анзаарав. Ордны зүг хөл нийлж явахдаа:

	— Заяа! Миний хүү яав. Яриач дээ гэж Сүрэнгийн аргадангуй өгүүлэхэд:

	— Хүүдээ битгий зов! Намын удирдах хүн гэдэг ямар байдаг вэ! гэдгийг би өнөөдөр л ойлголоо. Гэрэл дарга урлагийн хүнийг яасан сайн ойлгоно вэ. «Нөхөр Заяа намын бодлогыг урлагийн хэлээр төв, хөдөөгийн хөдөлмөрчдийн дунд сурталчилж, амаргүй тэр ажлаас манай мэргэжлийн олон ухуулагчийг чөлөөлж бидэнд тус хүргэж байна. Тиймээс Заяаг бид намын биет ухуулагч гэж үзэх ёстой. Намын итгэл даах нуруутай хүн гэж байдгийн нэг Заяа мөн гэж бид бодож байна. Тиймээс батлах гээсэн дутагдлыг давтахгүй гэж Заяад итгэж байна. Шийтгэхийн тулд шийтгэж болохгүй. Шийтгэлийн хүмүүжүүлэх нөлөөг бид гол болгон үзэх ёстой...!» гэж Гэрэл даргыг ярихад «Энэ чинь юу билээ. Би шийтгүүлж байгаа бил үү, үгүй бил үү?» гэж ч бодогдмоор миний нүүрээс ёстой л гал бутарч суулаа шүү. Тэгээд ч намын үүрээс донгодсоныг сая сануулга болгож солилоо гээд хоолой нь зангирав. Заяагийн нүдэнд нулимс гялтганахын зэргэмжээ инээмсэглэл баяслын гэгээ татахыг Сүрэн анх удаагаа олж харах цаг болжээ.

	 


НАЙМ

	Соёлын ордон, Заяагийн гэр хоёрын хооронд Сүрэн шинийн гуравны сар шингэтэл алхжээ. «Заяа надад дуулгалгүй хаачдаг юм бэ! Ямар сонин учрал болов» гэж Сүрэн өөрөөсөө байн байн асууна. Гэвч энэ асуултдаа өөрөө хариулж эс чадна. Заяа тоглолт, сургууль таруут гүйж гарч ирээд л «Миний хүү удаан хүлээв үү. Би будаг шунхаа арилгах гэж суугаад хэдэн хурам саатлаа» гээд л алаг нүдээ эргэлдүүлэн өгүүлдэг сэн. Би гарыг нь атгаж «Бас л хүйтэн биз дээ, миний хүйтэн гарт» гэхэд Заяа уян налархай ааль гарган инээж «Миний энэ нарийн судсаар гар хөл хоёрт маань цусны эргэлт хүрдэггүй юм» гэж хошигнодог сон. Тэгээд л «Өдөр би чам руу утасдсан. Чи... цагт хаачсан. Чи ёстой онгироо» гэж уруул унжуулан балчир охин шиг духаа харж туньдаг сан. Тэгээд л тэр өдрийн тайланг нэг нэгэнгүй тавина. «Чиний авгай эргүүлэх, архи уух хоёр эрхийг л хасна. Бусдыг чи өөрөө мэдээрэй» гэж хэлдэг сэн. «Заяа минь хэн хүний урилгад очихгүй, аргалах л ёстой. Очсон ч архи ууж базаах юм биш. Хоёр балгавал л улайж чинэрч орхино. Тэр нь хэдэн цагийн турш үнэртэхийг яана гээч. Дуртай нь аргагүй усан үзмийн цинандалыг хэн ч мэдэж авч бэлдэнэ гэж! Бараг надаас өөр хүн мэдэхгүй юм чинь. Мөн сонин юм. Хэл чимээгүй хаачдаг байна?! гэж Сүрэн эргэцэн бодно. «Миний хүү, хүү нь жаргалтай шүү. Би өөрийгөө их азтай хүн гэж бодож явдаг болсон шүү. Хүү нь чамд ухаангүй хайртай. Яагаад гэдгээ л би мэдэхгүй, хэлж чадахгүй. Хүн өөрийгөө хэр зэрэг хайрладаг вэ, түүнээс л хүүдээ илүү! Чи ганцхан минийх байх ёстой. Хүүгээ өөр хүнд би өгөхгүй» гэж Заяагийн хоолон зангируулан өгүүлэхэд «Чи миний нар! Чи миний хайр! Чи миний итгэл!» гэж би үнэн сэтгэлээсээ хэлдэг сэн гэж Сүрэн бас бодов. Энэхүү сэтгэлээ илэрхийлж Сүрэн өврийн дэвтэртээ:

	 

	«Чанх өөдөөс усгал алаг нүдээрээ ширтэж

	Чанга цуурай дуугаа намсган хоолой чичгэнүүлж

	«Би чамдаа хайртай» гэж шивгэнэхэд чинь

	Харанхуй шөнийн тэнгэр гэрэлтэх шиг болов

	Хал үзсэн зүрх хайлах шиг болов.

	Өр зүрхний тольтод хоногшин хангинаг гэж

	Өрөөл бусдын чихний хонхыг битгий дэлсэг гэж

	«Би чамдаа хайртай» гэж шивнэснийг чинь

	Халуун амьсгалдаа би шингээж авав.

	Хайрын сэтгэлдээ би эрхээж авав.

	Насан харгуйн нугачаанд хөл алдалгүй давирч

	Намайгаа л гэсээр чи уужмын холоос тэмүүлэн ирээ юу!

	«Би чамдаа хайртай» гэж давтан хэлсэн үгээ

	Хонгор нэгэнд гэнэ алдан задлах вий гэж

	Хорин жилийн туршид чи наддаа л нандигнан хадгалаа юу!

	 

	гэж бичсэнээ хүртэл санав. Сүрэн, Заяатай танил дотно болсон цагаасаа шүлэглэсэн сэтгэгдлээр өврийн дэвтрийн хуудсыг дүүргэх болжээ. Заяагийн төрсөн өдрөөр нь тохиолдуулж эл шүлгээ бяцхан бамбаруушийн хамт өгөхөд Заяа:

	— Би хоёр хөөрхөн бамбарууштай боллоо. Нэг нь энэ! Нөгөө нь миний хүү! Хүүгээ гэрийн зүг явахад энэ бамбаруушаа чамайг гэж өвөртлөн унтана гэж алиалан хэлжээ.

	— Яамай! Би бамбарууш байхдаа яадаг юм бэ! гэж Сүрэн хэлэв.

	— Би яагаад ч юм бэ, багаасаа тоглоом дотроос бамбаруушид л хайртай. Миний хайрт болохоороо чи яагаад бамбарууш биш гэж гэв. Үүнийг Сүрэн нэхэн санажээ. Гэрийн хавиар эргэлдээд буцахдаа Сүрэн «Чи ёвлоо юу» гэж миний хэллэгийг дуурайхдаа Заяа «Үгүй», «жоохон байзнаач» гэж өөрөө бас хазгай хэлээд дахиад л инээдэм болж хэдэн хурам салж ядан зогсдог сон. «Сайн нойрсоорой! Сайхан зүүд зүүдлээрэй!» гэж миний хэлэхэд зөөлөн сэвэлзэх салхинаас өрсөн уруул дээр дахин үнсээд «Оройтож шүү! Миний хүү болгоомжтой яваарай» гэдэг сэн гэж бодов.

	Заяатай яаж анх учирлаа? гэж Сүрэн өөрөө өөртөө асуулт тавив.

	Галт тэргэнд хэрхэн орсноо мэдсэнгүй.

	— Энэ хүн билетээ гэх дуунаар сэрж би өндийв. Улаанбаатараас Дархан ортол нүд нээсэнгүй иржээ. Тархи толгой,гэдэс дотор авах юм алга. Билетээ ухаж ухаж, тавиурт тавьсан чемоданы ёроолоос олж өгөөд доош үсэрч буутал:

	— Уучлаарай! гээд нэг бүсгүй миний хөлөөс зайлж дээлийн хормойг хумьж суув. «Дэлгэц», «Соёл» сэтгүүл дэлгэн уншиж суугаа бүсгүй дуу шуу ч үгүй. Үүдний толинд хартал миний үс гэдэг ортууз, нүд ёстой л махчны нүд гэсэн үг. Нүүр гараа угаасан болоод хувцсаа сольж хэрдээ цэвэр цэмцгэр байхыг оролдов. Ядахдаа үсээ яаж дэрлэсэн юм бэ, бүү мэд самнаад ч нэмэр алга. Хоолой хөндүүрлэх гэдэг хачин.

	— Бүсгүй!.. Муугийн ёс биш, монголын ёс байна танилцъя. Миний нэр Сүрэн, хаа хүрч явна вэ? Хоолой хөндүүрлээд эм байхгүй биз гэж үг өдөв.

	— Эм бий! Намайг Заяа гэдэг. Би Сүхбаатар орно гэж шивнэснээс өөрийг хэлсэнгүй. Бүсгүй гар цүнхээ уудалж гялгар цаастай эм өгөв. Би эмийг нунтаглан хоолой руугаа цацлаа. «За байз!» Энэ бүсгүйг хаа харлаа. Яах аргагүй таньдаг ч хүн шиг» гэж би бодож явав. Тэгэхэд Заяа «Урлагийн бригадаа гүйцэх гэж сандарч тэвдэж явахдаа согтуугийн дэргэд таарчих гэж! Лав шалаан палаан гээд салахгүй дээ» гэж бодож суусан гэдэг юм. Гэвч хэн хэний маань бодол оноогүй билээ. Миний таньдаг хүн Заяа биш. Найз нөхөдтэйгөө дарвиад хэдэн хундага сулласан болохоос би ч бас байнгын хөлчүүгийн нэгэн нь биш! Харин би хэзээний бодь зангаараа харсан хүүхэн болгонд сээтэн хаяж явдаг нь биш билээ. Ер нь эмэгтэй хүний, ялангуяа ихэмсэгдүү бүсгүйн дэргэд бол тоож ч түүнд харц тулгахгүй толгой их л гэдгэр бардам явдаг нь миний төрөлхийн араншин буюу. Танилцаж завдаагүй явтал замын зогсоолоос суусан нэгэн манай тасалгаанд нэмэгдэж ирэв. Үүргэвчээ суудлын доогуур шидэхдээ гуйвж дайвахыг нь бодвол зүгээргүй их балгасных бололтой.

	— За залуу нөхөр минь хоёулаа танилцъя. Намайг эхнэртэйгээ танилцуулж орхи! гэж залуу шүлсээ үсэргэж дуу өндөрсгөн өгүүлэв. Би юу ч хэлж чадсангүй ацан шалаанд оров. Залуу, бүсгүйн мөрнөөс татаж:

	— Танай нөхрийн ам үдээстэй гэнэ. Чи үдчихсэн юм биш биз. Чам шиг танхилхан хонгор ч над мэтийн хүнтэй тоож дуугардаггүй биз дээ гэв.

	— Та болиоч ээ! Бид мөрөөрөө л явж яваа улс гэж бүсгүйг өгүүлэх зуур миний зэвүү хүрч «Дуугүй байхлаар агсам юмнууд гаарч толгой дээр гарах гэдэг юм» гэж бодсоноо:

	— Та тэгээд юу гэх гээд байна даа. Би учрыг ер олохгүй байна гэж хэлэв.

	— Зүйтэй! Ах нь түлхүүрийг нь ганц зөв олоо биз. Ингээд л өрвөс гээд босоод ирэх учиртай даа гээд гуйвсаар миний дэргэд шахан суув.

	— Та тэгээд яах гээд байгаа юм бэ. Бид таны гэрт биш улсын унаагаар явж байна гэж миний өгүүлэхэд:

	— Уухай! Овоо пар пар гэсэн хүү гараад ирэх нь. Намалдгийн чинь оньс ахад нь бий шүү. Галт тэрэгний атаман ганган Даяа гэдгийг дуулаагүй гэж үү. Дуулаагүй бол чи их хоцрогдож дээ... гэснээ хуучирсан хромоор өшиглөж над руу нударга зангидан дайрах нь тэр. «Хүүе, хүн аллаа» гэж Заяагийн уулгалан чарлах дуунаар үйлчлэгч гүйж ирэв. Галт тэрэгний гудмаар холхигсод хоромхон цугларлаа. Согтуу хүн сохор ухаантай гэдэг боловч мань залуу түүнээс давсан их зальжин эр байх нь. «Дэргэд нь суусан чинь энэ өрвөгөр хар юм эхнэрээ харамлаж байхгүй юу. Надаас юу наалдана гэж бодов оо бас» гэж жишимгүй царайлан огт өөрийг зохион өгүүлж цугларсан олноос тал авах гэж эрэлхийлэв.

	— Орж ирүүт л хэрүүл өдөөд! Зүв зүгээр мөрөөрөө суугаа хүнийг өшиглөж цохилоо! Яасан зэрлэг эр вэ! гэж Заяаг ээрэн мууран хэлэхэд галт тэргэнд явсан зохицуулагч:

	— Хонгор минь чи л энд түйвээж яваа юм уу. Хэдийдээ амжаад галт тэргэнд ороод ирсэн юм бэ! гээд түүнийг үүргэвчийн хамт аваад явлаа.

	— Таны хөл яасан бол, үзээч! Гэмтээгүй байгаа даа гэж Заяаг өөрөө өшиглүүлсэн мэт ярвайн өгүүлэхэд:

	— Хальт өшиглөсөн юм. Гайгүй, гайгүй! Одоохондоо мэдэгдэх юм алга гэж би сэтгэлийг нь засав.

	— Та заавал эмчид үзүүлэх хэрэгтэй шүү гэж бүсгүй үнэн сэтгэлээсээ шавдан захилаа. Галт тэрэг хурдаа саах нь дараагийн зогсоол нэн ойртсоны дохио.

	— Сонин учрал боллоо. Танихгүй хэр нь би «Та» гэдэг эхнэртэй болов. Зүс үзээгүй атлаа та «би» гэдэг нөхөртэй болов. Сайхан л ерөөл байна. За баяртай! гэж өгүүлээд би хаягаа бүсгүйд өгөв. Бүсгүй ч гэсэн «... аймгийн соёлын ордны жүжигчин» гэсэн хаягаа хэлэв. Үүнийг сонсохдоо хэд хэдэн киноны дэлгэцээс бүсгүйн нүүрийг харснаа сая гэнэт нэхэн санаж урлагийн хүний нэлээд нь үзэгч олны «танихгүй танил» байдаг гэдгийг ухаарах мэт болсон юм...

	Шинийн саран нэгэнт шингэсэн учир огторгуйн цээлд од мичид анивчин гялалзах ажээ. Од мичид гэрэл гэгээ цацруулах мэт авч зам мөрийг хэрхэн гэрэлтүүлэн гийгүүлнэ. Сүрэн овон товонд хааяа хөл алдан бүдэрч гэрийн (садны айл) зүг алхалсаар байлаа. Дэгэн догон гишгэж яваагаа ч Сүрэн огтоос үл анзаарна. Гагцхүү л «Заяа сураггүй хаачдаг байна аа. Сонин юм» гэж өгүүлж өөртөө асуулт тавьсаар авч түүндээ хариулт өгч үл чадъюу. «Заяатай ахин хаана учирлаа» гэж Сүрэн өөрөөсөө асуув. Үүнд Сүрэн харин сайн хариулж чадах билээ. Би ангинын хүндрэл олж эмнэлэгт удаан хугацаагаар хэвтсэн. Сургуулиасаа эмнэлгийн чөлөө авч нутаг усандаа буцаж ирсэн. Намрын хонгор шаргал улирал дуусаагүй үес тул тарган морь унаж дээлийн энгэр задгай хаяж, сийрсэн малгай ташуухан тавьж урт тэнзэн ташуур гозолзуулан «Ирсэнгүй, тоосонгүй» гэдэг айл болгоныг гүйцээлээ. Хонь хариулж морь унаж сурсан унаган багын газар шороон дээгүүрээ ч галгиулан өнгөрөв. «Хэний айраг исэж байна, хэний охин өсөж вэ» гэлцэн айлын нохой шуугиулан төрхгүйтэх залуусыг дагаж тэдний морь баригчаар явсан газраараа ч хүлгийн хурд сорив. Нэгэн удаа сумын төвөөр ортол намайг сургуульд явахад клубийн эрхлэгч байсан Ядам өвгөн уулзан хууч хөөрч:

	— Сүрэн чи! Сургууль соёлдоо явахгүй чөлөөтэй гэсэн чинь үнэн биз. Сумын нэрийг нэг удаа авар! Урлагийн үзлэгт сайн хүн гарга гэсэн. Манайд өөдтэй юм байдаггүй. Би өөрийгөө эс тоолбол хэнийг олох вэ дээ гэж ятгав. Нэлээд халамцуу явсныг хэлэх үү, бас нэрэлхэж:

	— Үзвэл үзээд л алдъя гэж ам өгөв...

	...Аймгийн төвд урлагийн үзлэгт шалгаруулах хүмүүсийн дунд Заяа сууж харагдав. Би нутгийн дуу дуулж хүрэл медаль авах болзол хангалаа.

	— Баяр хүргэе. Танил хүн байх чинь, сургуулиа төгсөөд ирээ юу гэж Заяагийн инээмсэглэн хэлэхэд:

	— Чөлөөгөөр ирсэн гэж би булзав. «Чи чөлөөгөөр байхаа, бүр төгсчихсөн юм биш биз» гэж бодсон нь Заяагийн нүдэнд илт.

	— Чи манайхаар очихгүй юу. Замд нэг хүн намайг өмөөрч согтуу зэрлэг нөхөрт үг хэлээд өөрөө балрах шахсан гэж гэрийнхэндээ би ярьсан. Чамайг манайхан бүгд мэднэ! Хүний төлөө санаа тавьдаг яасан ачтай тустай хүүхэд вэ! гэж манайхан шагшсан гэж Заяа хэлэв. Заяагийн гэрийн хаалгыг очиж татахад түс тас яриатай тарган эмээ дуу алдан угтлаа.

	— Заяа минь чи яаж дайралдаж энэ хүүг аваад ирээ вэ! Газрын хаана нэг нутаг усны хүүхдүүд тааралдаж бие биедээ тус болно гэж хэн таах вэ! Манай энэ ч зөрүүд бардам амьтан элдэв хүнд юу гэж ч хэлж зэвүүг нь хүргэж мэдэх хүн! Галт тэргэнд болсон явдлыг дуулаад л... Тэр хүүтэй уулзаж баярлаж гялайснаа хэлэх учрал ч тохиолдохгүй байх даа гэж ярьсан юм гэж эмээ хуучилж гарав. Надад хоол хийж архи хундагалж өгөв. Хоёр хундага балгаад цааш уусангүй.

	— Энэ гашуун ундааг мэр сэр амсав аа хөөрхий. Одоо ч тоо нь гүйцэх дөхсөн юм байх аа! Нэг л зохимжтой биш гэж Заяад дуулдахаар хэлэв.

	— Яриа юу байх вэ! Энэ гашуун уснаас болж олон сайхан хүн замаа алдах юм. Мэдсээр байж сайн хүндээ өгдөг болохоор айлчин гийчин хэнд ч гаргахаас л аргагүй. Сархад савнаасаа бусдыг дийлдэг гэж үнэн шүү, хүү минь! Хэрэггүй хэрэггүй, цаашаа гэж эмээ ярианы гал дээр тос нэмэв. Гэрийн тавилгыг ажиглахад эднийд эр хүний бий эсэх нь эргэлзээтэй мэт надад санагдав. «Өдий насны бүсгүй нөхөргүй байх нь үгүй биз» гэж Заяагийн хувьд холбон бодож ч үзэв. Би ч баярлаж гялайснаа илэрхийлэн Заяагийнхаас гарлаа.

	— Ирж байгаарай, хүү минь! Манайх гэдэг ийм хээ шаагүй айл юм шүү гэж эмээ өгүүлэв.

	Заяа намайг үдэн гаргаж өгөхдөө:

	— Медаль шагнуулагсдыг хотод болох соёл урлагийн арав хоногт шалгаруулан явуулах юм гэнэ билээ. Чи ч буцаж мөдхөн л аймаг дээр ирнэ байх аа гэж хэлэв.

	Заяагаас салаад явахад миний хөл үнэхээр алхах дургүй. Чөмөгт тугалга цутгасан мэт хүндэрчээ. Сэтгэл жигтэйхэн дэнсэлжээ. Эргэж орж дутуу ярьснаа гүйцээмээр бодогдов. Юунд яарч гэрээс гарав гэж гэмшинэ. Залуудаа шүлгийн мөр тавиагүй хүн байдаггүй гэж нэг мэргэн хэлсэн гэдэг билүү?! Яагаад ч юм бэ, садны айлдаа очоод үг холбож үзмээр бодогдов.

	 

	Амьдралын далайд

	Сэлэн сэлэхэд минь

	Хос сэлүүрийн нэг нь

	Хонгор чи минь болъюу.

	Амьдралын тэнгэрт

	Нисэн нисэхэд минь

	Хос жигүүрийн нэг нь

	Хонгор чи минь болъюу.

	 

	Уншаад бодоод байвал эл сэтгэгдэл дууны үг болчхож магадгүй санагдав. Тэгэхлээр нь үүнийгээ хөгжмийн багш Жамц гуайд ая хийгээч гэж гуйж өгч билээ...

	Сүрэн төвийн байшин барилга, сууцаас өнгөрч гэр хорооллын зүг алхав.

	Айл гэрийн яндангаар хаа нэгтээ оч хаялах нь гэрийн эзэн оройтсоны буюу айлчин гийчин ирсний шинж болой. Гэр хашааны ноход эрүү хамхилгүй яргих нь хол ойрын чимээ авсных ажээ.

	Сүрэн мөн л «Заяад ямар учрал тохиолдов» гэсэн асуулт алхам тутамдаа тавивч түүнээ өөрөө хариулж эс чадан гэлдэрнэ...

	Тэгэхээр Сүрэн «Энэ асуултыг өөр хэн ч биш гагц Заяа маань маргааш өглөө тайлж хариулах болно доо» гэж шивгэнэж явжээ...

	 


ЕС

	Заяаг ордноос гартал хойноос нь Дамба амьсгаадан гүйцэж ирлээ.

	— Шатаар өгсөөд бууж ирэхэд л энэ шүү. Муу бие ч зовлого болж гүйцэх юм даа! Арга ч байж уу. Найруулагч хүн ухаанаа идэх ёстой гэдэг. Гэтэл манайд ч махаа идэх юм. Мэргэжлийн бус холимог улстай ажиллана гэдэг ямрыг чи харлаа шүү дээ.. Байнга няравтсаар байгаад л энэ! гээд аманд зууж явсан тамхиа нулимж шидлэн хөлөөрөө дэвсэв. Дамба:

	— Чам шиг арван хүнтэй байвал ч соёлын ордон ч ордон болж, би ч найруулагч шиг найруулагч байх сан гэв.

	— Хэцэс гэж Заяа уулга алдаад:

	— Над шиг нь ч юу юм бэ! гэв.

	— Цаадуул чинь юу юу ч гэнэ вэ, чамайг өмөөрдөг, дархалдаг гээд авч гарч байна билээ. Хэлбэл хэлж л байг. Би сайн жүжигчдийн төлөө хэний хэнбугайгаас ч айхгүй ээ. Хийхээ ч хийнэ, хэлээ хүрэх газраа ч хэлнэ ч, явна ч. Ер нь найруулагч хүн тэр айлын өрхийн тэргүүлэгч гэдэг биз дээ. Энэ үгийг хэлэхэд «Манай улсад дээд мэргэжлийн өөдтэй найруулагч арван хуруу дарахаас илүү юм гарах уу. Намайг хал, оронд нь тавих хүнийг олоод ирэхийг нь харах юм сан» гэж Дамбын тэр нэгэн удаа агсганасныг санаад Заяа инээмсэглэв.

	— Заяа! Яараагүй биз дээ. Өнөөдөр эрт тарлаа. Чи сургуулилах шинэ дууны үгийг манайхаас одоо аваад яв гэв. Заяа ч татгалзсангүй. «Эрт тарсан юм чинь, цаг ч болоогүй байна» гэж бодов. Дамба Заяаг гэртээ дагуулж орохдоо:

	— Манай хашир хөдөө яваад, муу ах нь гэр сахих гэж барьц алдаж байна, уучлаарай! Орноосоо өглөө сугараад л гарчихсан хэвээр. Гэр гэдэг ч навсайж гүйцлээ гэв.

	— Зүгээр! Зүгээр! гэж хэлж дуусаагүй байтал:

	— Чи зураг үз! гээд гэрэл зургийн цомог авч өгөөд цай аягалав. Их хачин чамин цомогтой ажээ. «Улаанбаатарт», «Москвад» гээд л найз нөхөд, урлагийн танил тал хүнтэй авхуулсан зургаа он тавьж цомогтоо нямбай гэгч хийжээ. «Найруулагч, залуудаа битүү хар халимагтай овоо ч эр байж дээ. Зураг ч зургаараа үлдэх юм даа. Зураг гэрчлэхгүй бол худлаа л гэж хэлнэ шүү дээ» гэж Заяа бодов. Зохиолч Вангантай, найруулагч Гэндэнтэй... гээд л зургаа тайлбарлаж байв.

	— Хоол унд иймээ тиймээ гээд хэрэггүй шүү гэж Заяаг хормой нугалсхийн хэлэхэд:

	— Зүгээр зүгээр. Айлд орж ирээд аяганы амсар зуудаг байгаа даа гээд Дамба хоёр хундаганд архи мэлтэлзүүлсээр ирэв.

	— Францын морь сарлаг. Чиний уран бүтээлийн их ирээдүйн төлөө!

	— Таны эрүүл энх, уран бүтээлийн төлөө гээд өргөв. Үүнийг амсан дундуурлахад:

	— Ганц хундага тогтоолгүй яах вэ гэж шахсаар балгуулав. Заяагийн дотор халуу оргиж нүүр чинэрэх шиг болов

	— Найруулагч аа! Би явъя, хүн хүлээлгэчихсэн. Дууны үг хаа байна гэж Заяа хэлэв. Хундага дахин дүүргэв.

	— Азна, азна. Одоо соёл урлагийн арав хоног амжилттай дуусахын төлөө! Би хорин жил урлагийн газрын хоолыг хороож байгаагийн төлөө гээд Дамба хөнтрөв.

	— Энэ их үйл хэргийн төлөө уухгүй юм уу гэж шахсаар Заяад хүчээр балгуулав.

	Заяагийн дотор түлэгдэх шиг болов. Эрээн мяраан хаягийн дор 70% гэсэн тоо шилэн дээр харагдав. Амт нялуун байв. Заяагийн цав цагаахан шүд, дүрэлгэр алаг нүд, ягаахан уруул, тэрлэг дээлээ түлхсэн хөх... Дамбыг гижигдэх шиг болов. «Аятайхан дамшиг шүү. Бүслэхээрээ нахилзаад, хөл нь өвдгөөрөө нугас нугас хийгээд!» Дамба шүлсээ залгив. Зохисон тохирсон юм болгон нүдэнд дулаан харагддаг юм. Заяа хүнээс гоц гойд юмгүй хэр нь юм юм нь нэг зохицсон. Өмссөн зүүсэн нь хүртэл этгээд гажуу биш нүүр биедээ чимэг болсон гэж Дамба боджээ. Дамба ар талаар нь явж байснаа Заяаг ухасхийн тэвэрч үнсэв. Хүйтэн могой нуруу руу гулсах шиг Заяагийн бие агдасхийв. Заяа огло харайн булт үсэрч:

	— Найруулагчаа яаж байна, тэгэхгүй шүү гээд үргэсэн согоо шиг үүдэнд очиж зогсов. Дамба:

	— Суу л даа! Чи жүжигчин хүн байж хүний сэтгэлийг гадарламаар л юм. Заяа:

	— Үгүй, би суухгүй ээ. Хүн нас тэн, хэр хэрээрээ л байвал зүгээр сэн гэж би боддог. Дамба:

	— Чи тэгээд намайг хөгшин хөвөө гэх үү. Заяа:

	— Үгүй л дээ. Юм хэр хэрээрээ л байвал сайхан. Таныг манайхан юү юу гэдэг билээ. Би харин өмөөрдөг шүү. Энэ маань буруу ч байж юун магад гэв.

	Дамба хуйхнаасаа улайв. Нүүр нь нэлдээ ягаарав. Архи уусан, үгэнд улайсан алин болохыг Заяа эс ялгана. Заяагийн хоёр хөмсөг ончрон нийлж өрөмдөм хурц харцаараа шилбүүрдэн ширвэнэ. «Дахиад халдаад ирвэл наачихъя» гэж бодсон нь илт. «Нэгэн бодлын намайг доромжилж байгаа мэт. Би хүнд ийм наалинхай харагддаг юм болов уу! Дамба хүүхэн бүрийг ингэдэг юм болов уу! Олны дунд цэмцгэр цэгц харагддаг юм. Шал худлаа. Найруулагч болохоороо намайг өөрийн атгад гэж бодно уу». Ёстой л Заяа баруун гараараа зүүнээ барьж байв. «Аандаа гүйгээд ороод ирсэн энэ сайхан амьтны энгэрийн товчийг тайлалгүй гаргавал азад муу» гэж бодож зогссон Дамба:

	— Хүний сэтгэл гэдэг... Би чамайг яаж дэмждэг билээ гэв.

	— Энэ лекцээ одоо унших хэрэггүй. Би мэднэ. Энэ үгийг энд битгий яриач, найруулагч аа! Баяртай гээд гарах гэтэл Дамба:

	— Алчуураа ав л даа гэв. Алчуураа шүүрч авахын хооронд Дамба үүд алдлан зогсов.

	— Би хашхирлаа шүү. Айл чинь юу гэж бодох юм бол гэж Заяа хэлэв. Заяагийн адайр зан хөдлөхөөрөө яагаад ч эргэхгүй гэдгийг мэдсэн Дамба:

	— Хашхир л даа, би чамайг ямар ална хядна гээ юу. Биеэ тоосон муусайн юмнууд ингэж цамаан зан гаргадаг юм. Чамайг би мэднэ ээ мэднэ, хүү минь. Хэнд унаж тусдагийг чинь хүртэл мэднэ. Их юм болж дээ чи. Бүсгүй хүн нэг насаар ганц эрийн дэр сахидаггүй юм. Их галзуураад байвал уу... Та нар найруулагчийн гарт атгагдсан цаас гэдгээ мэддэг үү? Ураад хаясан ч миний дур!

	— Тэг л дээ. Намайг хот руу явуулахгүй байж болно. Би бос гэсэн газар чинь босож, хэвт гэсэн газар чинь хэвтэж явах ёстой юм уу. Би тэгж чадахгүй. Тан шиг гавьяа зүтгэлтэй хүн ховор л байх. Тэгэхдээ таны гавьяа бидний хөлсний дуслаас бүрдсэн гэж яривал хилсгүй шүү. Таны замбараагүй садар явдлыг соёлын ордноор нэг тараана. Авгайд чинь ч дуулгана гээд Дамбыг түлхчихмэгц гараад гүйчхэв. 

	«Гайгүй хэдэн роль хасаад хорыг нь буцалгаад ирэхлээр чи миний эрхэнд орохгүй хаашаа зайлдаг юм бэ» гэж Дамба Заяагийн хойноос хэлэх гээд больсон үг нь энэ. 

	«Чамд нэг үг хэлнэ. Дараа болъё гээд байдаг. Тэр үг нь энэ юм биз. Гайгүй ч байлгүй» гэж Заяа бодоод нулимсаа залгин гүйсээр байв. Нүдийг нь нулимс харанхуйлна. Өөрөө ийм байж. Дандаа л «Дээшээ хэлнэ» гэж явна. Өөрийн толгой дээрх тэмээг үзэхгүй байж хүний толгой дээрх хялгасыг харна гэгчийн үлгэр биз гэж шивнэхдээ Заяа хаа хамаагүй чигт явж байгаагаа анзаарав. Тэр заншсанаараа «Түй! Түй!» гэж хий нулимсаар явна. Зэвүүрхсэн буюу сэтгэлд таараагүй үестээ Заяагийн ингэж сэтгэлээ цайруулдгийг Сүрэн андахгүй ээ.

	 


АРАВ

	Аливаа их бага албан тушаалын хүний гар цаасанд хүрч түүний дээгүүр үзгийн үзүүр гүйх нь хэв ерийн явдал бус. Ганц зураас татахад хэн нэгний албан тушаал... цалин нэмэгдэнэ. Шагнал урамшил... Ганц л зураас татахад хэн нэгний ажил... албан тушаал... цалин.. буурна. Зэмлэл... шийтгэл... Цаасан дээр гарын үзүүрээр татаж буй зураас бичээс болгон хүний хувь заяаны мөр. Дэлгэрийн ширээн дээр дэлгэн тавьсан дэвтэр. Дэвтрийн хуудас дээгүүр үзгийн үзүүр хурдална. Үзгийн үзүүр зарим нэрийг дарж, нөгөөг сэргээнэ. Шинээр ч бас нэмж бичнэ. Дэлгэр үзгээ цааснаас түр салгаж:

	— Мананд хамгийн их удсан Жамц биз? гэж өгүүлэв. Дамба:

	— Жамц мөн ч мөн. Үргэлж л үг хэл таталж явдаг нөхөр. Нас ахисан энэ нөхрийг шагналаа гэж бодъё. Үүнд урамшаад Жамц юу бүтээх юм бэ! гээд тамшаалав.

	— Хөгжимчдийн дотор Жамцаар багшлуулаагүй хүн бий юу. Зүтгэлээр л яваа хүн. Одонд үгүй гэхэд медальд тодорхойлбол яана гэж Дэлгэр өгүүлэв.

	— Өөрөө л мэд. Би хэлдгээ хэлсэн. Дараа нь хэн гэнэ ээ. Заяа гэв үү? гэж Дамба лавлав.

	— Заяа ч залуу хүн гэхэд авхаалжтай, ажилд өөриймсөг өсөж яваа бүсгүй дээ гэж Дэлгэрийг хэлэхэд:

	— Нялх ногоо байна даа. Бие тоох хандлага цухалзаж байна уу даа гэж би боддог юм. Цаашдын уран бүтээлийг нь харж байж болох юм биш үү гэж Дамба өгүүлэв.

	— Настайг нь настай гэх, залууг нь залуу гэх. Ер нь тэгээд бидний насны улс л шагналын болзолд таарах нь ээ дээ. Уучлаарай! Би Заяатай холбогдуулж ярьсан юм биш шүү. Ер нь өсөж яваа залуу хүнийг ид бүтээж байхад хийх урам дээр нь гавьяа шагналыг өгч байвал явцтай юм шиг бодогддог. Залуу залуу гэсээр байтал нэг л мэдэхэд ахмад болчихсон, ид өсөх бадрах цаг нь өнгөрчихсөн байдаг. Тэр үед нь гавьяа шагналыг нэхэж олгосноос одоо асуудал тавих нь зөв юм биш үү гэж Дэлгэр тайлбарлав.

	— За тийм байж. Би хэнтэй холбогдуулан ярьсныг ойлголоо. Заяагийн намын батлахын хэрэг нь юу болж төгссөн бэ дээ. Бид залуу хүнийг дэмжинэ гээд намын арга хэмжээтэй хүнийг дээш дээш нь тодорхойлоод юу л болдог бол доо гэж Дамба хэллээ. Соёлын ордонд дарга найруулагч хоёр удирдлагын хос багана. Шагнах зэмлэхийн алинд ч эл хоёрын санал гол. Тиймээс ч эхэлж хоёул саналаа нийлүүлж нам, олон нийтийн байгууллагадаа танилцуулан дээш дээш нь өргөн барих шагналын тухай яриа түгжээтэй хаалганы цаана болж байгаа болохоор Дэлгэр, Дамба хоёрын хэн хэн нь санасан бодсоноо зоригтойёо өгүүлнэ. Эл яриа цааш хөвөрсөөр байлаа.

	— Туул арав гаруй жил болсон, даанч ам гэж ам даа. Нэг л амаа нээвэл чихээ хүртэл цуурч байж л зогсох уу, үгүй юу, бүү мэд гэж Дамбыг хэлэхэд:

	— Чи Туулд энэ дутагдлыг хэлж өгсөн үү? Хүн гэмээ, тэмээ гэдгэрээ мэддэггүй гэсэн үг байдаг шүү дээ гэж Дэлгэр лавлав.

	— Энэ дутагдлын нь хэлбэл муу халзан толгойг минь лав хага цохино байх аа. Саяхан гол дүрээс болоод намайг газар дор ортол хэлсэн. Яах вэ, хэлүүлсэн хүн сэргэж идүүлсэн бут ногоордог гэсэн үг байдаг даа гэв.

	— Бид хүний дутагдлын дэргэдүүр нүдээ аньж чихээ бөглөж өнгөрчхөөд эргээд муу муухайгаар нь дууддаг гэм байна шүү. Энэ бол, ялангуяа олныг удирддаг хүнд байж таарахгүй юм шүү гэж Дэлгэрийг сургамжлахад Дамба:

	— Соёл урлагийн өдрүүдийн үеэр шагнуулах хүмүүсийн тухай ярина гэсэн чинь намайгаа сургаж сурталчлах нь шив дээ. Бид хоёр ч бие биеэ сургаад яах ч юм билээ. Хөгшин азарга жороо сурдаггүй гэсэн үг бий байх аа гэв. Чингэснээ нэгэнт эхэлсэн үгээ гүйцээж:

	— Бид мэт нь хүнийг харааж, хүний хараал идэж сөхөртлөө, халзартлаа зүтгэцгээдэг. Хэзээ хэнд үнэлэгдэж явлаа. Урмыг хугалахаар ууцыг хугал гэсэн үг байдаг юм. Үхсэн хойноо ч бол доо, өөрийгөө л гэхгүй бол хэн биднийг гэх юм бэ! гэв.

	— Дамба минь юу болов доо. Чи бид хоёр өөрсдийгөө шагнуулах тухай яриагүй, жүжигчдийн тухай хэлэлцэж сууна. Бид нарын асуудлыг аймаг, соёлын яам мэднэ гэхэд,

	— Би мэдэж байна. Хаа хэзээ ямар үг ярихаа би заалгахгүй гэж хэлээд Дамба босжээ.

	 


АРВАН НЭГ

	Тайз — энгийн нүдээр харахад хэн хүний анхаарал булаах тавцан биш. Жирийн л нэгэн зүймэл шал мэт үзэгдэнэ. Гэвч тайз-уран бүтээлчдийн жаргал зовлон, баясал гунигаар баян ертөнц! Тайз-уран бүтээлчид хөлд орж, гар нь ганзаганд хүрдэг уужим талбар билээ. Тийм тавцангийн нэг Д. Нацагдоржийн нэрэмжит улсын драмын театрын тайз. Манай урлагийн ууган эл тайзнаас дуурь, бүжиг, хүүхэд, хүүхэлдэйн театр, аймгуудын хөгжимт драмын театр, хөгжмийн хүрээлэн, чуулгын тайз төрж гарсныг хэн ч мэднэ.

	Энэ тайзнаас Түдэв нарын морин хуур хүнгэнэж, Дамдинбазарын хуучир хангинаж, Дашдэлэгийн ёочин эгшиглэж, Дугаржав, Дорждагвын хоолой цангинаж, Цэгмид, Ичинхорлоо нарын гал цогтой үгс чихнээ хадаж зүрхнээ шингэж байсныг түүх түмэн хоёр мартаагүй ээ. Тиймээс ч энэ тайз алдар хүндэтгэлийн өндөр атлаа өргөн ч тавцан биш гэж үү. Энэ тайзнаас аймаг, аймгийн соёл урлагийн долоо, арав хоногийн хийгээд тойрон тоглолтыг амьсгал даран сонсож, сонирхол тааллын цангаагаа гаргаснаа үзэгчид сэтгэл зүрхэндээ бат хадгалан байгаа нь эргэлзээгүй.

	Мөнхийн хөдөлгөөнт энэ тайз өнөөдөр... аймгийн авьяас билигтэн нарыг дээрээ өргөж байнам. Найруулагч, багш нар тайзнаа өрөлтөө жигдэлж дуусав.

	— Гомбо минь чи сандарч болохгүй шүү. Зарлангуут л хэнэггүйхэн (Заримдаа юм хэлж байхад чи огт хэнэггүй байдаг шүү дээ, яг л түүн шигээ) сэвэлзтэл алхаад тайзнаа гараад явчих! Жамц ах чинь хуурдах ёслох зэрэг бусдыг заагаад өгнө. За Гомбо минь амжилт хүсье! гэж өгүүлээд Заяа адуучин залуугийн дэргэдээс холдож тайзнаа гүйж ирэв. Заяагийн самгардах, санаа хуваагдах юм барагдах биш дээ. «Чамгүй бол, чи л хэлэхгүй бол бүгд бүтэхгүй байгаа биз. Төрд хэрэгтэй зайран гэж сүүдэр шийнд бөө өөрийгөө дөвийлгөн хэлдэг шиг. Миний хүү л санд мэнд гүйхгүй бол...» гэж Сүрэнгийн ёжилдгийг санах сэхээ ч Заяад байсангүй. Тайзнаа чөлөөтэй холхиж болох хүн Заяа,Сүрэн хоёр л үлджээ. Хэн хэний зүрхний цохилт дэргэдүүр нь өнгөрсөн хүнд ч сонстом тод ажээ.

	— За нөхөд минь сүрдэж биеэ барьж болохгүй шүү! Чөлөөтэй, цог хийморьтой байх хэрэгтэй! гэж Дэлгэр анхааруулж хэлээд Заяа,Сүрэн хоёрын дэргэд ирж:

	— Миний хоёр дүү тун сандарч болохгүй шүү. Та хоёроос энэ тоглолт ямар болох нь эхлээд л шалтгаална гэв. Энэ үес Заяагийн мөрийг ганхтал шүргэн ирсэн Туул:

	— Үгүй ээ ер! Яагаад ингэж түмний түрүү, олны оргил болж гарсныг чинь би мэднэ ээ, сайн мэднэ. Намайг мөрөөрөө нэг гэлдэрдэг болохлоор та нар элэг доог болгож уландаа гишгэнэ вий гэж давшилснаа Дэлгэр тийш хандаж:

	— Та ч гэж та! Салхи хаанаас бол хялгана тийшээ! гэж ташаа тулав. 

	«Нэгийгээ тоглолтод гарах гэж байхад ингэж хэл ам таталж явдаг жүжигчин бас байдаг аа» гэж гайхсан янзтай Туулыг харснаа чамтай хэрэлдэж хэлэлцэх цаг одоохондоо алга, хэл ам таталж дуусдаггүй зангуу вэ! гэж нүдээрээ шууд хариулан Заяа, Сүрэн хоёрын зүг эргэсэн Дэлгэр:

	— За хүүхдүүд минь гарахад бэлтгэ! гэв. «Чи бид хоёул тоглосон. Яамны хяналтаас эхэлж тоглох эрх надад өгсөн шүү дээ. Үнэн юм үнэнээрээ л болсон байх» гэж Туулд хэлмээр авч Заяагийн дуу ч гарсангүй. Дэмий л Сүрэнгийн гараас хөлс гартал чанга гэгч атгажээ.

	«Үүл сөрвөл бороо, үг сөрвөл хэрүүл» гэж санасан бололтой Сүрэн, Заяаг хөтлөн хөшигний ард очив. Заяагийн зүрх хүчтэйеэ цохилж гомдлын нулимс үе үе нүдний нь аягаар мэлмэрч алдана.

	— Чи Туулыг өмөөрдөг. Үнэн нүүр нь ийм л хүн! Миний хүү тайвшир. Чи сандрахлаараа үгээ мартчихдаг шүү гэж Сүрэнгийн хэлэхэд:

	— Би яах вэ, болно. Миний хүү л тэвдэхлээрээ яадаг сан билээ гээд Заяа доголон нулимстай инээвхийлэв. Энэ ярианд хоёул түр саатан тайвшрах мэт болов.

	Заяа амьсгаагаа гүнзгий авч хоолойгоо засав. «Биеэ барьж болохгүй» гэж бодох тусам хувцас өмсгөл нь ч амьсгал улам шахах шиг. Улсын шалгалт өгөхөд арай ингэдэггүй сэн. Зүрх үхнэ гэгч нь энэ байх даа. «Та бүхний араас зуу, зуун мянган хөдөлмөрчдийн нүд ширтэж байгаа гэдгийг мэдээрэй» гэж Гэрэл даргын хэлсэн үг Заяагийн сэтгэлд өөрийн эрхгүй харван орж ирэв. Ямар их үүрэг ногдож байгааг бодохлоороо хөл нь өвдгөөрөө нугасхийх шиг болно.

	— Анхаараарай! Анхаараарай! Хөшиг нээхэд бэлэн боллоо. Заяа, Сүрэн нар хөшигний урд гараарай гэх үг микрофоноор тайз даяар цуурайлав. Хүрэн хамбан хөшигний завсраар хос хоёрыг гарахад өнгө өнгийн гэрлүүд ч тосон мэндэллээ. Сурвалжлагчдын аппарат шад шад хийнэ. Их танхим даяар алга ташилт нижигнээд явчихлаа. Тэгснээ зүрхний цохилт сонстом нам гүм болж ирлээ. Нэг л мэдэхэд Заяа, Сүрэн хоёул ёслоод л зогсож байна. Хөшиг ч алгуурхан ярагдлаа. Заяа, Сүрэн хоёрын хэн хэн нь юу ярьснаа төдий л сайн мэдсэнгүй. Тайзны ард очиход:

	— За эхлэл ч болох нь тэр шүү гэж хэлээд Дэлгэр, Заяа Сүрэн хоёрыг ээлжлэн үнсэж:

	— За хувцсаа түргэн сольж дараагийн тоглолтдоо гарахад бэлтгэ! гэж хэлэв. Үнэхээр энэ хоёрт хамгийн түгшүүрт гараа үлджээ.

	Эл тоглолтоор Заяа урлагийн тайзанд хэдэн жил гишгэснийхээ үр дүнг үзэгчдээ харуулна. Сургууль төгссөнөөс хойш хэн болж вэ! гэдгээ ч үнэлүүлж цэгнүүлнэ. Шавар цасан дундуур зүтгэж шатахуун тос зарж байж орон нутгаас ямар дуучин сонгож ирснээ олонд харуулна. Сүрэнгийн хувьд хэн болж явна вэ гэдгээ бас таниулна. Сайн дурын авьяастнаас мэргэжлийн болоход хэр ойртсоноо шалгуулна. Хамгийн хэцүү үе. Жүжигчдийн хэлдгээр «Тайз хөмрөх» мөч...

	Заяаг хувцсаа солиод тайзнаа иртэл Дамба тааралдав.

	— Заяа! гэж аминчхан дуудаж тайзны булан тийш очсоноо; — Чамд шагнал ахиулах гэж би цөхлөө. «Юунд яарах вэ? Залуу хүн, ирээдүй бий» гэж дарга нар зүтгээд болдоггүй шүү. Чи гутаж гонсойх хэрэггүй. Сайн тоглоорой гэж огт өөрийг санамсаргүй хэлэв.

	«Тоглолтод гарахын өмнө ийм үгийг юунд надад хэлэв. Найруулагч хүнээс ийм мөчид ямар үг гарах ёстой сон билээ? Үнэнээсээ юу! Зориуд уу! Дамба найруулагч мөн хачин хүн шүү» гэж Заяа бодов. Тэгээд:

	— Уучлаарай, найруулагч аа! Би шагнал гэж одоо болтол бодоогүй. Тэр надад хамаагүй. Хий гэснийг хийж чадах болов уу гэж дэнсэлж яваа болохоос шагналын тухайд зүүдлээ ч үгүй. Ийм яриаг дуулахаас харин дургүй хүрч байна гээд цааш товор товор алхав. «Танхим дүүрсэн өнөөдрийн үзэгчид гэдэг хэн бэ? Мэдлэгтэй ажилчин, эрдэмтэн сэхээтэн, дэлхийн олон орны театрын тайз үзэж нүд тайлсан олон! Би багшийн өмнө шүүлэг шалгалт өгдөг байсан бол өнөөдөр соёлт олондоо шалгуулах гэж байна. Үзэгч гэдэг мөнхийн шалгагч багш, жүжигчин гэдэг мөнхийн сурагч оюутан биш гэж үү! Үзэгч бүр жүжигчин байдаг юм. Чи мэргэжлийн хүний хувьд тэднээс ялгарч байж тайзнаа тоглох эрх олж авна! Тоглолт бүр шалгалт. Өнөөдөр үзэгчдийн хамт улсын шалгалтын комисс шалгалт авч байна» гэж бодоход Заяагийн сэтгэл улам ч хүнд байлаа. Үзэгчдийн суудалд Заяагийн төлөө нэг ангийнхны зүрх лав түгшиж бас уухайлж суугаа! «Манайх ийм л авьяастантай» гэж тоглолт үзүүлэх гэж танил дотно хүнээ урьж дагуулж ирсэн хэн нэгний сэтгэл ч дэнсэлж л байгаа. Чухам тэгж их догдлох хүн-гол шалгагч багш нь ирээгүйд Заяагийн сэтгэл гонсгорхон байв.

	— Багшийг сураглаад хэд хэд очсон! Гэр нь ч цоожтой. Хаачсаныг та нар дуулаагүй биз гэж Заяаг асуухад өглөөний сургууль дасгалын үеэр ирж уулзсан ангийнхан нь:

	— Багш Жанчивланд сувилгаанд байгаа гэнэ. Танай соёл урлагийн өдрүүдийг багш дуулаа ч үгүй байх аа гэлцэв. Чингэснээ залгаж:

	— Шавь нараасаа та хэнийг онцолж нэрлэх вэ? гэсэн сурвалжлагчийн асуултад саяхан:

	— Миний шавь гавьяа зүтгэлт олон хүн бий.... Тэд миний бахархал. Сүүлд төгссөн хүүхдүүдээс... аймагт ажиллаж байгаа Заяаг өсөх, юм дуулгах охин гэж боддог гэж Төмөр багш хэлсэн гэдэг шүү. Багш ер нэр цохдоггүй сэн. Чамайг л нэг нэрлэж дээ» гэж нөхдийнхөө хуучилсныг Заяа нэхэн санав.

	Үнэхээр багшийнхаа хэн хүний нэр цохон нэрлэх дургүйг Заяа ч сайн мэднэ. Тэгэхлээр энэ үг Заяад урам зориг нэмэхийн хамт дааж давшгүй их итгэл, хариуцлага оноосон адил санагдана.

	Заяад «Төгсгөлийн хонх»-ны цайллагадаа багшийн суугаа төрх харагдаж хэлсэн үг нь сонсогдох шиг болов. Төмөр багш орж ирүүтээ л ширээн дээрх шил саванд багсайсан агь гангын анхилам үнэрийг авч:

	— Та нар шив шинэхэн агь гангыг хаанаас түүгээ вэ? Хүүхдүүд ээ! гэж ууцаа үүрэн нааш цааш алхалж байсан сан. Багшийнхаа үнэртэй ус, хамрын тамхийг олж цайллагад бэлтгэнэ гэж зориуд уулнаас агь гангыг манай ангийнхан түүж ирсэн сэн. Тэгэхэд «Би агь гангат нутгийн хүн. Агь ганга үнэртэнэ гэдэг унаган төрөлх нутгаараа амьсгалж хүч тэнхлээ сэлбэж байгаа гэсэн үг» гэж багшийн хэдэнтээ өгүүлснийг би санан зогс луу.

	 

	Саруул танхимд золоор золгож 

	Салах зайгүй ижилдсэн бидний

	Охь эрдмийн шимийг хүртсэн

	Оюутан цаг минь насны баясгалан.

	 

	гэж дуулж, бүжиж орчлонд ахин олдохгүй мөчөө үдэж буй мэт санагдаж бай луу. Оюутны даруухан цайллагын төгсгөлд багш босож завжныхаа гурван үрчлээг улам тодруулах мэт нүдээ жийтайлган инээвхийлснээ:

	— Хайрт шавь нар аа! Миний шувуухайнууд аа. Та нарыг цөмийг гавьяат болоорой гэж ерөөхгүй ээ. Харин юуны өмнө сайн эхнэрүүд, сайхан аавууд болоорой! Сайн иргэн болоорой гэж ерөөнө. Бидний таван жил ярилцсан бүхэн амьдрал, урлагийн тавцанд хэрэгжих болтугай. Та нар хийсэн хэрэгжүүлсэн бүхнээ багшдаа заавал үзүүлж байгаарай. Тэгвэл өвгөн багш чинь их баярлана гэж хэл лүү. Тэгэхэд хөөрч хөгжсөн бид «Тэр ерөөл бат орштугай» гэж уухайлан бай луу... Гэтэл би өнөөдөр тэр ерөөлийг хэрэгжүүлэхээс өнгөрч, аймгийн соёл урлагийн тоглолтоо багшдаа үзүүлж чадахгүй болж. Багшийн үгийг сонссон бол хожим бидэнд юугаар ч нөхөшгүй алтан сургамж сан. Ингэж Заяа нэгийг үгүйлж байв.

	Заяа тайзнаа гэрэл гэгээ дагуулсаар гарч ирлээ. Түүний үг бүр үзэгчдийн зүрхэн тольтод тусч сэтгэлийнх нь эмзэг газрыг онож байв. Үзэгчид байн байн алга ташна... Заяа тайзнаас эргүүтээ зэрвэс харвал үзэгчдийн танхим-харанхуйн дундаас нэг хүүхэд гарч ирж яваа мэт үзэгдэв. Цэцэг өгөх гэхэд нь гүйгээд орчвол эвгүй юм болно гэж явдлаа удаашруулан нүд буландан лавлаж харвал хөл нь жаахан доголчихсон явах нь Төмөр багш нь яриагүй мөн. Төмөр доголсноо ч үл анзааран алхаагаа түргэсгэж яг тайз өөд залуугийн жавхаагаар сэвхийтэл үсрэн гарч ирэв. Өвгөн буурал багш цэцгийн оронд бамбарууш барьж:

	— Миний охин улам сайн тоглоорой гэж хэлээд Заяаг үнсэв. 

	Энэ хүнийг үзэгчид андахгүй. Энэ тайзыг хэдэн үедээ чимж өргөж явсан хүн. Төмөрийг гараад ирэхлээр тайз бүлээцээд, баясаад, дүүрээд ирэх шиг болдог гэж үеийнхэн нь хэлэлцдэг сэн. Их танхим даяар алга нижигнэв.

	— Баярлалаа, багш аа! гэхээс өөрийг Заяа хэлж чадсангүй. Хэлье гэтэл хоолой нь зангирав. Нүднээс нь аяндаа нулимс асгарлаа.

	— Миний багш ирж тоглолт үзэж байна гэж Заяа арай ядан хэлээд баярлаж догдолсондоо асгарууланхан мэлмэрүүлсээр байлаа.

	Үзэгч олныг бүрнээ эзэмдэж, зүрх сэтгэлийг нь үелзүүлэн дагуулах жүжигчдийн хөлд их тайз эргэсээр авай.

	Цагийн хүрд яаран довтлохын хэрээр амьдралын тайз эргэж л байнам.

